
БУ САНДА:

·  ХРОНИКА

· ДӘҮЛӘТ СОВЕТЫ КОМИТЕТЛАРЫНДА
· ДӘҮЛӘТ СОВЕТЫ УТЫРЫШЛАРЫ 
● 1 октябрьдә яңа сайланган парламентның беренче утырышында тәнәфестә аның Рәисе Фәрит Мөхәммәтшин матбугат конференциясендә журналистлар сорауларына җавап бирде. Массакүләм мәгълүмат чаралары вәкилләре Фәрит Мөхәммәтшинны Дәүләт Советы Рәисе вазифасына сайлануы белән тәбрикләде. Парламент башлыгы алдагы бишьеллыкка юнәлдерелгән уй-ниятләре белән уртаклашты. 

"Парламент биш елга сайланды, безгә халык тарафыннан зур өметләр баглана, безнең өчен бу ышаныч бик кадерле. Без "Бердәм Россия" сәяси партиясенә, ягъни депутатларның күпчелегенә карата булган ышанычка бик җаваплы караячакбыз", - дип ышандырды Фәрит Мөхәммәтшин. 

Ул сайлау кампаниясе барышында, сайлаучылар белән күп санлы очрашуларда халыкның хакимияткә ышанычы сизелүен шәрехләп үтте. "Шушы ышанычны эшебез белән акларга кирәк. Бу Дәүләт Советының Татарстан Президенты һәм Хөкүмәте белән үзара конструктив эшчәнлегенә бәйле булачак", - дип ассызыклады Фәрит Мөхәммәтшин. 

Аның фикеренчә, Татарстанда законнар сыйфаты буенча закон чыгару эше тагын да югарырак дәрәҗәгә күтәрелергә тиеш. "Минемчә, фракцияләр эшчәнлегенә, аларның абруена, фракцияләрнең утырышларда һәм комитетларда катнашуына игътибарны юнәлтергә, аларның партия җаваплылыгын арттырырга кирәк", - дип билгеләп узды парламент рәисе. 

Спикер бүгенге көндә Украинадагы вәзгыятьнең, Ауропа илләренең Россиягә карата санкцияләре һәм Россиянең җавап рәвешендәге чараларының халык күңелендә борчу тудыруын билгеләп үтте. Фәрит Мөхәммәтшин әйтүенчә, очрашулар барышында бу темага сораулар күп яудырылган. "Бездән әлеге вакыйгаларның тискәре нәтиҗәләрен мөмкин кадәр киметүне үтенделәр. Без үзебезнең товар җитештерүчегә ярдәм итү, Татарстанда бюджет акчаларын сакчыл куллану, акционерлык җәмгыятьләрнең бюджетын экономияләү буенча чаралар күрәчәкбез. Үзебезнең закон чыгару инициативаларын Дәүләт Думасына үткәрү буенча элемтәләрне җайга салу зарур дип саныйм", – дигән фикерләрен җиткерде Дәүләт Советы Рәисе. 

Фәрит Мөхәммәтшин янә ТР Дәүләт Советы Рәисе вазифасына билгеләнүе уңаеннан хис-кичерешләре белән уртаклашты. "Ничә мәртәбә сайлансам да, ә җаваплы кеше барыбер дулкынлана, мин дә каушадым. Альтернатива нигезендә беренче тапкыр сайланмыйбыз, шулай да бу - зур җаваплылык. Миңа, сәяси оппонентыма караганда, әле бәлкем, авыррак та булгандыр, чөнки мин Татарстан парламентына һәм һәр депутатка нинди зур җаваплылык йөкләнүен яхшы беләм", - дип белдерде парламент җитәкчесе. 

ТР Дәүләт Советы Рәисе Фәрит Мөхәммәтшин шулай ук Илдус Әхмәтҗанов турында үз фикерләрен дә җиткерде. Спикер фикеренчә, Чистай районы башлыгы буларак, Илдус Әхмәтҗанов закон чыгару эшчәнлегендә актив катнашкан. "Дәүләт Советына берничә тапкыр Чистай советыннан закон чыгару инициативалары килеп торды. Илдус Әхмәтҗанов тәҗрибәле, хуҗалык эшләре белән яхшы таныш, үз эшен белгән кеше", - дип саный парламент җитәкчесе. Аның әйтүенчә, безгә Федерация Советының Татарстаннан билгеләнгән вәкиленең хакимиятнең муниципаль органнары эшен яхшы белүе мөһим. 

● 8 октябрьдә Р Дәүләт Советы Рәисе, ТР Президенты каршындагы Ватандашлар эшләре буенча координация советы рәисе Фәрит Мөхәммәтшин Мәскәүдә Россия Закон чыгаручылары советы һәм Федерация советы Рәисе каршындагы милләтара мөнәсәбәтләр һәм дини берләшмәләр белән элемтә буенча Консультатив советы президиумының уртак утырышында чыгыш ясады. Утырыш 2025 елга кадәр РФ субъектларында Россия Федерациясенең дәүләт илкүләм сәясәте стратегиясен тормышка ашыру турында фикерләшүгә багышланган иде. 

Чыгышының башында Татарстан парламенты башлыгы РФ Федераль Җыены Федерация Советы Рәисе Валентина Матвиенконы яңадан сайлануы белән котлады. Фәрит Мөхәммәтшин билгеләп узганча, Татарстанда даими үткәрелә торган маниторинг тикшеренүләре республика халкының күпчелеге милләтара хәлләрне "тыныч һәм тотрыклы" дип бәяли. Шул ук вакытта массакүләм коммуникация чараларында вакыт-вакыт шикле этникара киеренкелек рейтинглары пәйда була. 

Татарстан парламенты башлыгы фикеренчә, Россия төбәкләрендә киеренкелек дәрәҗәсен бәяләү буенча объектив рейтинглар төзү һәм сыйфатлы социологик тикшеренүләр үткәрү өчен, төбәкнең үзенчәлеген истә тоткан критерийларның ачык исемлеге белән анык методика кирәк. "Бердәм индикаторлар эзләү процессына Фәннәр академиясенең структур бүлекчәләрен кертеп булыр иде", - дип ассызыклады ул. 

Татарстан Дәүләт Советы спикеры миграция темасына да кагылып узды. Дәүләт чикләре ачык вакытта хезмәт мигрантларын активрак җәлеп итәргә кирәк, диде ул. Ул 2013 елда Казанда җәйге Универсиадага әзерлек барышындагы уңышларны мисал итеп китерде. Ул чакта татарстанлыларга якын чит илләрдән килгән эшчеләр нык булышты. 

Татарстан парламенты башлыгы Россия халыклары ассамблеясына һәм аның структур бүлекчәләренә яңа статус биреп, законнар ярдәмендә булышырга өндәде. "Россия Халыклары ассамблеясына дәүләти статус һәм закон чыгару хокукы бирү максатка ярашлы булыр иде, ул бүген хөкүмәтнеке булмаган оешма рәвешендә көн күрә, аңа булышырлык законнар да юк, сәяси көче дә җитәрлек түгел", - дип ассызыклады Ф.Мөхәммәтшин. 

Уртак утырышта Федерация Советы Рәисе Валентина Матвиенко да чыгыш ясады. Аның фикеренчә, Россия халыклары өчен уртак әхлакый байлык, мәдәният, тел, тарихи истәлекләрне бергә туплау - "җәмгыять һәм дәүләт үсеше өчен бик зур потенциал". 

Дәүләт Думасы Рәисе Сергей Нарышкин утырыш темасына хакимият һәм җәмгыятьнең төрле дәрәҗәләрендә аерым игътибар бирелүгә игътибар юнәлтте. "Россиянең көндәшлеккә сәләтлелегенең тарихи факторлары - мәдәниятара гармония, милләтара дуслык һәм илебез халыклары телләренә һәм дини традицияләренә хөрмәт белән карауда", - дип белдерде ул. 

Чарада шулай ук РФ мәгариф һәм фән министры Дмитрий Ливанов, РФ мәдәният министры Владимир Мединский, төп конфессияләр вәкилләре катнашты. 

● 9 октябрьдә ТР Дәүләт Советы Рәисе Фәрит Мөхәммәтшин тантаналы шартларда республика парламентының халык ышанычлыларына депутат таныклыклары тапшырды.

 "Депутат таныклыгы - сайлаучылар алдында бик зур җаваплылык", - дип ассызыклады Фәрит Мөхәммәтшин. Ул билгеләп үткәнчә, депутатлар корпусының актив эше башланган инде. Бүген Татарстан Президенты Рөстәм Миңнеханов Дәүләт Советына Юлламасын игълан итте. "Бу дәүләт хакимиятенең барлык органнары таяна торган төп документ", - диде Мөхәммәтшин. 

"Быер республика бюджеты бик киеренке, зур дефицит белән, - диде Дәүләт Советы Рәисе, - кертелгән санкцияләр вәзгыятьне катлауландыра". Әмма уңай мизгелләр дә бар. Бәлки федераль үзәк белән бергә илнең авыл хуҗалыгына ярдәм итү өчен күбрәк акча биреп булыр, дип саный Мөхәммәтшин. 

ТР Дәүләт Советы рәисе авылны үстерүгә зур игътибар бирергә кирәк дигән фикердә. "Бер яктан, бу азык-төлек куркынычсызлыгы проблемаларын хәл итү, икенче яктан - авыл тормышын, уникаль мәдәни һәм рухи гореф-гадәтләрне саклап калу", - дип ассызыклады парламент башлыгы. 

Фәрит Мөхәммәтшин тагын бер тапкыр депутатларын республиканың югары закон чыгару органына сайлану белән котлады, уңышлар һәм сәламәтлек теләде.
● 9 октябрьдә ТР Дәүләт Советы Рәисе Фәрит Мөхәммәтшин Казан шәһәрендә Төркия Республикасының Генераль консулы Турхан Дильмач белән очрашты. Очрашуда ТР Дәүләт Советы Рәисе урынбасары Римма Ратникова, Парламент Секретаре Лилия Маврина, ТР Дәүләт Советының Мәгариф, мәдәният, фән һәм милли мәсьәләләр комитеты җитәкчесе Разил Вәлиев, ТР Дәүләт Советының Икътисад, инвестицияләр һәм эшкуарлык комитеты рәисе урынбасары Марат Галеев, Төркия Республикасында Татарстанның вәкәләтле вәкиле Айдар Гашигуллин, ТР Дәүләт Советы Рәисе киңәшчесе Олег Гаврилов, РФ Тышкы эшләр министрлыгының Казандагы вәкиле Радик Вахитов, Төркия Республикасының Казандагы Генераль консуллыгы вице-консулы Нуреттин Кая катнашты. 

ТР Дәүләт Советы Рәисе: "Безнең халыкны бик күп нәрсә берләштерә. Бу уртак тарихыбыз, мәдәниятебез. Татарстан Республикасы - Россия Федерациясенең иң эре сәнәгать үзәкләренең берсе, һәм безне Төркия дәүләтчелеге белән тыгыз җепләр бәйли. Дәүләт Советы да сезнең парламент белән ныклы элемтәдә тора", - диде һәм Татарстан белән Төркия арасында дуслык җепләрен ныгытырга ярдәм иткән Төркия җитәкчеләрен искә алып узды, Төркиянең элеккеге консулы белән башкарган эшләрне санап үтте. Сез безнең Татарстан тормышына күнегеп, Казанда гына түгел, республикабызның башка шәһәрләрендә дә булуыгызны телим, диде Фәрит Мөхәммәтшин һәм Турхан Дильмачка эшендә уңышлар теләде. 

Турхан Дильмач: "Сез мине үзегездә бик мөһим көнне кабул итәсез. Бүген Татарстан Президенты депутатларга мөрәҗәгать белән чыкты һәм аларга таныклыклар тапшырылды", - диде сүзен башлап һәм Фәрит Мөхәммәтшинны кабат ТР Дәүләт Советы Рәисе булып сайлануы белән котлады. Чыгышында Генераль консул соңгы елда бу ике республиканың үсешен күзәтеп баруын һәм парламент җитәкчесе белән элек тә күрешкәннәре булуын искә төшерде. "Безнең парламентара мөнәсәбәтләрнең тамырлары тирән һәм аларның үсеше өчен мин дә кулдан килгәнне эшләчәкмен. Консуллык эшчәнлеге өчен Татарстанда барлык шартлар да тудырылган һәм Россия белән Төркия арасында нык мөнәсәбәтләр урнашкан", -диде ул парламент җитәкчесенә рәхмәтләрен җиткереп. 

Яңа Генераль консул Татарстанның Яр Чаллы, Алабуга, Болгар кебек шәһәрләрендә булырга өлгергән. Фәрит Мөхәммәтшин, үз чиратында, Турхан Дильмачны бу урынга билгеләнүе белән тагын бер кат котлап, киләчәктә аның эшчәнлегендә ярдәм итәргә вәгъдә бирде. Ул, шулай ук, "Казан -Төрки дөньяның мәдәни башкаласы", Казан мөселман киносы фестивале хакында да искә алып узды һәм бу мәдәни чараларның мөнәсәбәтләрне ныгытырга ярдәм итүен ассызыклады.  

● 10 октябрьдә КПРФ фракциясе республика массакүләм мәгълүмат чаралары вәкилләре өчен матбугат конференциясе оештырды. Анда сүз Татарстан Президентының ТР Дәүләт Советына еллык юлламасы турында барды. Журналистлар белән фракциянең җитәкчесе Хафиз Миргалимов, депутатлар Артем Прокофьев һәм Александр Комиссаров аралаштылар.

ММЧ вәкилләре белән сөйләшүне Татарстанның яңа парламентына депутатлар сайлау компаниясе нәтиҗәләренә кыскача күзәтүдән башлап, Хафиз Миргалимов фракциянең бу чакырылышта да үз позицияләрен нык саклаячагын белдерде. Аның әйтүенчә, парламентта КПРФ вәкилләре саны кимү аларның эш сыйфатына тискәре йогынты ясамаска тиеш. 

Президент юлламасы турында сөйләп, КПРФ фракциясе җитәкчесе республика җитәкчелегенең киләчәккә эш программасы булган әлеге документны коммунистларның җентекләп анализлаячагын белдерде. “Документта республиканың социаль-икътисадый һәм иҗтимагый-сәяси тормышына кагылышлы күп сораулар күтәрелгән, - диде ул. – Анда бар да бар: ГТО да, ВТО да, сәнәгать тә, сәнгать тә...” Хафиз Миргалимов юлламаның төп юнәлешләре буенча коммунистлар Президент командасы белән үезмәттәшлек итәргә һәм шул рәвешле республика халкының тормыш дәрәҗәсен яхшыртуга үз өлешләрен кертергә әзер булуларын белдерде. Шул ук вакытта ул КПРФ ягыннан документның эчтәлегенә карата кайбер тәнкыйди фикерләрен дә яшермәде. 

Аннары фракция әгъзалары журналистлар сорауларына җавап бирделәр.
● 11 октябрьдә Татар дәүләт филармониясе залында III Республика “Балкыш” ветераннар (пенсионерлар) үзешчән башкаручылар фестиваленең гала-концерты булып узды. Фестивальдә катнашучыларны, тамашачыларны һәм оештыручыларны республика җитәкчелеге исеменнән ТР Дәүләт Советы Рәисе, фестивальне оештыру комитеты рәисе Фәрит Мөхәммәтшин сәламләде.

Гала-концерт алдыннан республика ветераннар оешмасы җитәкчесе Хәбир Иштирәков быелгы фестивальнең Бөек Җиңүнең 70 еллыгына багышланган булуын һәм гала-концертка жюри тарафыннан 95 номер сайлап алынуын хәбәр итте. Ул фестивальне оештыруга ярдәм иткән өчен республика җитәкчеләренә, шәһәр һәм районнар башлыкларына рәхмәт белдерде. 

Ветеран башкаручылар һәм тамашачылар алдында чыгыш ясап, Дәүләт Советы Рәисе Фәрит Мөхәммәтшин фестивальнең бик күп кешеләрне берләштерүен ассызыклады. “Яшьләргә үзегезнең эчке дәртегезне тапшыруыгыз, аларга рухи үрнәк күрсәткәнегез өчен рәхмәт сезгә, - диде ул, ветераннагра мөрәҗәгать итеп. – Фестиваль буыннарны очраштыра торган рухи бәйрәм булып тора. Үзенең күп кешеләрне берләштерүе, бәйрәм рухы белән “Балкыш” Татарстанда Мәдәният елы программасын тагы да баетты, бизәде”. 

Фестивальне оештыру комитеты җитәкчесе быел анда Татарстан халыклары ассоциациясенең дә катнашуын билгеләп үтте.”Безнең республикада бик күп халыклар вәкилләре тыныч һәм дус яши, - диде ул. – Аларның һәркайсының үзенчәлекле мәдәнияты бар, шуңа күрә безнең фестивальнең бизәге булдылар. Алар бездән өйрәнә, без – алардан”. 

Ветераннарның иҗтимагый тормышта катнашуы өчен Татарстанда шартлар тудырылуны телгә алып, Фәрит Мөхәммәтшин фестивальдә катнашучыларга үткән сайлауларда автивлык күрсәткәннәре өчен рәхмәт белдерде. “Халыкның хакимияткә ышаныч күрсәтүе безнең өчен бик мөһим, - диде ул. – Бердәмлек республикага киләчәктә дә уңышлы үсү мөмкинлеге бирә”. 

Гала-концертны шулай ук ТР Дәүләт Советы Рәисе урынбасары римма Тарникова, ТР Хезмәт, мәшгулият һәм социаль яклау министры Эльмира Зарипова, ТР Президентының социаль мәсьәләләр буенча ярдәмчесе Ләйлә Фазлыева карадылар.
● 13 октябрьдә Р Дәүләт Советы Рәисе - Ауропа Советының Җирле һәм төбәк хакимиятләре конгрессының актуаль мәсьәләләр комитеты рәисе Фәрит Мөхәммәтшин конгрессның XXVII сессиясендә катнашу өчен Страсбургка килде. 

Комитет конгрессның көн тәртибенә төбәк ММЧларының турыдан-туры демократия төзүдәге роле, мөмкинлекләре чикләнгән кеше хокукларын үстерү, мәдәниара белем бирү һәм коммуникация стратегияләре аша күптөрлелекне кабул итүдәге үзгәрешләр турында өч доклад керткән. 

Конгрессның XXVII сессиясенең максаты - Ауропа төбәкләре һәм шәһәрләрендә яшьләрнең хокукларын һәм мөмкинлекләрен киңәйтү. Көн тәртибенә Ауропа Советы дәүләтләрендә төбәк һәм муниципаль хакимиятне алга таба демократлаштыруның җитди мәсьәләләре кертелгән. 
● 15 октябрьдә ТР Дәүләт Советы Рәисе Фәрит Мөхәммәтшин Европа Советы Җирле һәм төбәк хакимиятләре конгрессының Актуаль мәсьәләләр комитеты рәисе итеп яңадан сайланды.

Европа Советы Җирле һәм төбәк хакимиятләре конгрессының төп комитетларының берсе җитәкчесен сайлау киеренке көндәшле көрәш белән узды. Фәрит Мөхәммәтшинның көндәше - Бөекбритания вәкиле Лондон ассамблеясы әгъзасы Эндрю Бофф иде, комитетның 25 әгъзасы аны яклап тавыш биргән. Татарстан парламенты спикеры 27 тавыш җыйган. 

Шул ук вакытта Ф.Мөхәммәтшин Европа Советы Җирле һәм төбәк хакимиятләре конгрессы комитетлары составыннан икенче срокка сайланган бердәнбер җитәкче булды. 

“Европа Советы Җирле һәм төбәк хакимиятләре конгрессының XXVII сессиясендә җитәкчелек составы тулысынча диярлек яңартылды, минем фикеремчә, Россия вәкилләрен җаваплы вазифаларга мөмкин кадәр азрак билгеләү максаты үтәлде”, - дип билгеләп узды ул “Россия-1” телеканалына биргән әңгәмәсендә. 

“Комитет ике ел дәвамында уңышлы эшләде, әмма бүген минем кандидатурага каршы тавыш бирүчеләрнең күбесе, Россия вәкиллегенә каршы булуларын белдерделәр, дип ассызыклады Татарстан парламенты җитәкчесе. – Татарстанлылар, шулай ук республика Президенты Рөстәм Миңнеханов ышанычын аклавыма шатмын”. 

Европа Советы Җирле һәм төбәк хакимиятләре конгрессы рәисе урынбасары, РФ делегациясе җитәкчесе Светлана Орлова журналистларга үз фикерен белдерде. 

“Күп кенә делегацияләргә Россиягә каршы чыгыш ясау турында күрсәтмә бирелгән булуы ачык, әмма без профессиональ дәрәҗәдә һәм фактлар белән чыгыш ясыйбыз, шуңа күпләр безнең позиция өчен рәхмәт әйтә. Без сезне хуплыйбыз, - дип билгеләп үтте ул. – Бу сессиянең төп моменты – ул, әлбәттә, сайлаулар. Мине янә конгресс рәисенең урынбасары итеп сайладылар. Әмма Фәрит Хәйруллович көндәшле сайлаулар аша узды”. 

“Безнең өчен бу позиция бик мөһим иде, Актуаль мәсьәләләр комитеты Европа шәһәрләре һәм төбәкләренең иң мөһим мәсьәләләре белән шөгыльләнә”, - дип ассызыклады Светлана Орлова. 

Актуаль мәсьәләләр комитеты утырышында Фәрит Мөхәммәтшин соңгы ике елда үзе җитәкчелегендәге комитетның төп тематикаларын белдерде. Алар – демократик принциплар үсеше, кеше хокукларын һәм закон өстенлеген яклау, Европа мәдәният күптөрлелеген һәм мәдәниара багланышларны алга сөрү. 

“Конгресста эшләгән еллар дәверендә Татарстан Республикасында һәм Россия Федерациясендә төбәк һәм җирле дәрәҗәдә гомумевропа кыйммәтләрен, максатларны һәм принципларны алга сөрү тәҗрибәсен тупладым. Миңа киләчәктә дә конгресс әгъзалары белән халыкара, гомумфедераль, төбәк һәм җирле дәрәҗәдә Татарстан эшчәнлеге, Татарстан белән Ауропа структуралары үсеше тәҗрибәсе белән уртаклашу мөмкинлеге бирелә”, - диде ул.
● 15 октябрьдә “Бердәм Россия” фракциясе каршындагы “Мәрхәмәт– Милосердие” депутатлар төркеменең беренче утырышы узды. 

“Депутат хатын-кызларның күбесе “Бердәм Россия” фракциясенә мөрәҗәгать иттеләр, узган чакырылыш парламентының эш тәҗрибәсен искә төшерделәр һәм бишенче чакырылышта “Мәрхәмәт” берләшмәсе эшен дәвам итәргә тәкъдим иттеләр”, - дип белдерде утырышта рәислек иткән Анастасия Исаева. Ул шулай ук “Мәрхәмәт” депутатлар төркеме 2009 елда оештырылуын да искәртте.

“Без ир-атларга каршы тору өчен оешмадык, ә берләшеп хатын-кыз, ана, балачак, ятимлек мәсьәләләрен хәл итәргә, авыр тормыш вәзгыятендә калган хатын-кызларга ярдәм итәргә карар иттек”, - дип ассызыклады Анастасия Исаева.

Берләшмәнең максатлары һәм принциплары үзгәрешсез калды – изгелек һәм хәйриячелек традицияләрен популярлаштыру, ана, гаилә учагын саклаучы, лидерларга ярдәм итү. “Безнең төп бурыч – Татарстан җәмгыятенең пролблемаларын закон кысаларында хәл итү”, - дип тәмамлады сүзен Лилия Маврина.

Депутатлар төркеменең җитәкчесе итеп бертавыштан “Бердәм Россия” партиясе һәм “Татарстан – Яңа гасыр” депутатлар төркеме әгъзасы, Социаль сәясәт комитеты әгъзасы, Икътисад, идарә һәм хокук институтының Түбән Кама филиалы директоры Илсөя Мезикова сайланды. Мәгариф, мәдәният, фән һәм милли мәсьәләләр комитеты рәисе урынбасары Анастасия Исаева аның урынбасары итеп билгеләнде.
● 16 октябрь көнне Дәүләт Советында «2015 елга һәм 2016-2017 еллар план чорына Татарстан Республикасы бюджеты турында» Татарстан Республикасы законы проекты буенча парламент тыңлаулары булды. Чарада Татарстан Республикасы Премьер-министры Илдар Халиков, Татарстан Республикасы Дәүләт Советы Рәисе урынбасары Юрий Камалтынов катнашты. Парламент тыңлауларын Дәүләт Советының бюджет, салымнар һәм финанслар комитеты рәисе Леонид Якунин алып барды. 

- Без бүген киләсе елларга бюджет программасын карыйбыз. Күрсәткечләребез төп биржалардагы саннардан шактый аерыла. Мәсәлән, бүген нефтькә бәя дөнья базарында 83 доллар тора. Ә доллар исә - 41 сумны тәшкил итә. Шулай да, бюджет – озак вакытка исәпләнгән җитди документ. Ул республика яшәешен генә билгеләп калмый, хезмәт хакы, балалар бакчалары, дарулар, төзелеш объектлары, мәдәни чаралар уздыру һәм башка өлкәләргә дә тәэсир итә. Шуңа күрә безнең төп максат - әлеге бюджетны дөньякүләм күрсәткечләргә бәйсез рәвештә тиз арада кабул итү. Әлбәттә, дөнья базарындагы хәлләр безгә дә тәэсир итәчәк. Тик бюджетны вакытында кабул итмәсәк, республикада тәртип-дисциплина бозылачак. Без исә үз алдыбызга киләсе елның 1 гыйнварында татарстанлылар хезмәт хакы, дарулар, җылылык белән тулысынча тәэмин ителгән булырга тиеш, дигән максат куябыз, - дип белдерде үзенең чыгышында Премьер-министр Илдар Халиков. 

Әлбәттә, Премьер-министр бу сүзләрне юкка гына әйтми. 2015 елга каралган бюджет проектында бер баррель нефтьнең читкә чыгарыла торган бәясе 100 доллар дип, ә доллар исә 37 сум дип билгеләнгән. 

Премьер-министр сүзләренә караганда, дөнья базарындагы вәзгыятьтән куркырга кирәкми. Нефть бәясе дә, доллар да көн саен үзгәреп торачак. Татарстан бюджеты күрсәткечләре исә эре предприятиеләр эшчәнлегенә бәйле рәвештә формалашкан. Нәкъ менә алар республикадагы иң эре салым түләүчеләр булып тора да инде. 

- Җаваплы министрлыкларның барысы да икътисадта килеп чыгарга мөмкин булган шактый күп сценарий, үзгәрешләр буенча үз тәкъдимнәрен әзерли. Тик бу турыда сөйләргә әлегә иртәрәк. Шуңа күрә әзерләнгән бюджетны кабул итәргә кирәк, - дип ассызыклады ул. 

Билгеле булганча, бюджетның иң күләмле керем чыганагы – табышка, физик затлар табышына һәм оешмалар милкенә салым. Бүгенге көндә алар тупланма бюджет керемнәренең 70 процентын тәшкил итә. 

- 2015 елда Татарстанның тупланма бюджетына физик затлар табышына салым күләме 58,9 млрд. сум, ә республика бюджетына - 41,2 млрд. сум күләмендә көтелә. Салым буенча исәпләүләр исә Икътисад министрлыгы фаразлаган хезмәт өчен түләү фонды, уртача хезмәт хакы артуы һәм салым алуның уртача процентыннан чыгып саналды, - дип белдерде үзенең чыгышында финанс министры Радик Гайзатуллин. 

Табышка салым күләменә килгәндә, ул - 50,2 миллиард сум булыр дип уйланыла. Салым структурасында һәрвакыттагыча нефть тармагы аеруча зур урын били. 

Оешмаларның милкенә салым исә 2015 елда 18,7 миллиард сум күләмендә фаразлана. Ул инвестицияләрне һәм закон белән каралган ташламаларны исәпкә алып санап чыгарылган. 

Бюджет чыгымнарына килгәндә, 2015-2017 елларда Россия Федерациясе Президентының 2012 елның 7 маенда кул куйган Указларын тормышка ашыру кысаларында бюджет өлкәсендә эшләүче хезмәткәрләрнең аерым категорияләренә хезмәт хакын арттыру күздә тотыла. Кайбер тармакларда әлеге сан шактый зур. Мәсәлән, өстәмә белем бирү учрежденияләрендә хезмәт хакы - 23, мәдәният учрежденияләрендә - 24, сәламәтлек саклау өлкәсендә - 14, ә социаль тәэмин итү өлкәсендә - 20 процентка арттырылырга тиеш. 

- Бюджет чыгымнарын сыйфатлый торган аерым тенденцияләргә игътибар итәсем килә. Хезмәт хакы күләме шактый югары темплар белән үсә. Мәсәлән, тупланма бюджетның хезмәт хакын түләүгә чыгымнары 2012 елдан алып 2017 елга кадәр ике тапкыр артачак һәм 97,4 миллиард сумга җитәчәк, дип фаразлана. Шунысы мөһим, бюджетның беренче чираттагы һәм социаль әһәмиятле чыгымнары ел саен арта бара. 2014 елга бюджет планында алар 67 процент тәшкил итсә, 2017 елда 80 процент булачак, - дип дәвам итте сүзен Радик Гайзатуллин. 

2015 елда республиканың социаль яктан әһәмиятле чараларын тормышка ашыру алга таба да дәвам иттереләчәк. Бу эшчәнлеккә якынча 6,2 милилард сум акча тотылырга тиеш. Шул рәвешле, 2015-2017 елларга әзерләнгән бюджет проектының социаль юнәлешле булуы күзгә ташлана. 

Киләсе еллардагы иң зур чыгымнар мәгариф өлкәсенә карый. 

- Республикабызда бу өлкәгә зур игътибар бирелә. 2015 елга бюджет фаразында «Мәгариф” өлкәсе буенча чыгымнар 58,1 миллиард сум тәшкил итә. Бу акчалар хисабына 41,5 миллиард сум күләмендә хезмәт хакы, “Киләчәк” максатчан программасы, 2015 елда муниципаль белем бирү учреждениеләрен янгынга каршы “Стрелец-мониторинг» программа комплексы белән тәэмин итү дә кертелгән. Шулай ук телләрне саклау һәм үстерү, 3,3 миллиард сумга балалар һәм яшьләр ялын оештыру, 13,3 миллиард сумга агымдагы чыгымнар да кертелгән, - дип белдерде министр. 

Мәктәпләргә капиталь ремонт ясауга исә киләсе елда 2,5 миллиард сум акча тотарга планлаштыралар. Болардан тыш, балалар бакчаларында өстәмә урыннар булдыруга республика бюджетында 3,1 миллиард сум акча каралган. 

Киләсе елда "Гомумдәүләт мәсьәләләре"н хәл итүгә - 29,7 миллиард сум, торак-коммуналь хуҗалыкка - 9,2 миллиард сум, мәдәният һәм кинематографиягә - 7,1 миллиард сум, сәламәтлек саклауга - 42,8 миллиард сум акча тотарга планлаштыралар. 

Гомуми күрсәткечләргә килгәндә, 2015 елга Татарстан тупланма бюджетының керемнәре - 181,6 миллиард сум, чыгымнары - 186,9 миллиард сум күләмендә фаразлана, дефицит (кытлык) - 5,3 миллиард сум. Республика бюджетының керемнәре исә 2015 елда 147,6 миллиард, чыгымнары - 153 миллиард, ә кытлык 5,4 миллиард сум тәшкил итәчәк. 

2016 елда исә тупланма бюджет керемнәре – 190,3 миллиард, чыгымнар – 198,1 миллиард, кытлык – 7,8 миллиард сум булыр дип уйланыла. 2017 елга исә тупланма бюджет керемнәре – 198,3 миллиардка кадәр җитәргә тиеш. Чыгымнар –210,9 миллиард сум, кытлык –12,6 миллиард сум дип фаразлана. 

- Кызганыч, бюджет кытлыгы ел саен арта бара. Бу кытлыкны каплау өчен безгә бик тырышып эшләргә кирәк. Шул ук вакытта салым базасын үстерү буенча салым түләүчеләрнең киң катламнарын тикшерү, чыгымнарны оптимальләштереп, нәтиҗәле контрактлар төзү, “юл карталарында” каралган чараларны үтәү мөһим, - дип тәмамлады сүзен Радик Гайзатуллин.
● 21 октябрьдә КДАТУның актлар залында "Динамо-Казан" командасын тәкъдим итү булды. Яңартылган хатын-кызлар волейбол командасы белән очрашуга матчларда командага көч өстәүче вуз студентлары, спорт ветераннары, журналистлар килгән. ТР Дәүләт Советы Рәисе, ТР Волейбол федерациясе президенты Фәрит Мөхәммәтшин, ТР Президент Аппараты җитәкчесе, ТР "Динамо" физкультура-спорт оешмасы советы рәисе Әсгать Сәфәров, ТР буенча Эчке эшләр министры Артем Хохорин, ТР буенча баш федераль инспектор, "Динамо-Казан"ның беренче президенты Ренат Тимерҗанов та очрашу кунаклары булды. 

Тәкъдим итү кысаларында "Динамо-Казан" клубы вице-президенты Илһам Рахматуллин һәм клуб директоры Сергей Чернышов команданың яңа уенчылары – Дарья Малыгина, Татьяна Романова, Олеся Николаева, Юлианна Аброскина, Елена Юрьева, Ева Янева, Елена Ежова һәм Виктория Чаплинага футболкалар тапшырды. 

"Бүген Россиядә Казан турында спорт башкаласы буларак сөйлиләр. Татарстанда спортның күп төрләре үстерелә, безгә дан, хөрмәт, танылу китерә. Ир-атлар һәм хатын-кызлар волейболы Татарстан спорт муенсасында иң кыйммәтле энҗе", - дип билгеләп үтте ТР Волейбол федерациясе президенты Фәрит Мөхәммәтшин. 

Ул ассызыклаганча, волейбол - команда уены, шуңа да "Динамо-Казан"дагы коллектив рухын саклап калырга теләде. "Җиңү авыр, ә җиңүне саклап калу тагын да авыррак. Сезгә каршы аеруча тырышлык, сездән өстен чыгу теләге белән уйнаячаклар", - дип билгеләп үтте Ф.Мөхәммәтшин. 

Искәртеп узабыз, узган сезонда Казан кызлары дөнья чемпионаты, Чемпионнар лигасы һәм дөнья клуб чемпионатында җиңү яулаган иде. "Сез динамовчыларның Татарстан данын Россия һәм халыкара ярышларда лаеклы яклаганын беләсез. Әмма динамовчылар таҗында иң зур бриллиант ул "Динамо-Казан" хатын-кызлар волейбол клубы. Безнең кызлардагы уңыш, башка беркемдә дә юк", - дип ассызыклады ТР "Динамо" физкультура-спорт оешмасы советы рәисе Әсгать Сәфәров. 

"Миңа команда каршында бурыч куюдан башка берни калмый: узган ел бөтенесен җиңдек, быел да барысын да җиңәрбез. Сезнең алда башка бурыч куя алмыйбыз", - дип өстәде ул. "Без башканы көтмәгән дә идек", - дип җавап бирде "Динамо-Казан"ның баш тренеры Ришат Гыйлаҗетдинов. "Быел Россия чемпионатында алтын медальләр алу һәм Чемпионнар лигасында җиңүгә көндәшлек бик көчле булачак. Безнең көндәшләр көчәя. Безнең чемпионлык чоры беренче ел гына дәвам итми. Аны бу сезонда да дәвам итәрбез дип өметләнәм", - диде остаз. "Сезон катлаулы булачак, ел саен командалар үз составларын көчәйтә. Әмма безнең команда да көчсез түгел, хәтта бераз көчлерәк тә - беренче чиратта, команда рухы белән. Команда рухы, шулай ук безнең эш, тырышлык, тәҗрибә бу сезонда элеккеге кебек үк нәтиҗәгә ирешербез дип өметләнәм", - дип өстәде команда капитаны Мария Бородкова. 

Аннары тренерлар һәм команда уенчылары, ТР Волейбол федерациясе җитәкчелеге журналистлар һәм җанатарларның сорауларына җавап бирде. Әйтик, сорауларның берсе команданың төп көндәшләренә кагылды. "Өч "Д" тенденциясе сакланып кала: безнең команда, Краснодар һәм Мәскәү "Динамо"лары. Шулай ук "Уралочка" белән "Заречье"ны да шунда кертергә була", - дип билгеләп үтте Казан командасы тренеры Ришат Гыйлаҗетдинов. 

Шулай ук команданың яңартылган составына кагылышлы сораулар да булды. "Мәйданчыкка карасак, бездә иске составтан 4 кеше калды, бу яртысыннан күбрәк дигән сүз, бик начар түгел. Ә яңа килгән кызлар булганнарыннан калышмый. Яңа уенчылар күп, әмма максат һәм бурычлар элеккеге кала", - дип шәрехләп узды Казан командасы лидеры Екатерина Гамова. 

"Без республикадагы һәр командада үз спорт мәктәпләребездә тәрбияләнүчеләр күбрәк булсын дип тырышабыз. Әмма командаларның күпчелегендә легионерлар булуның әлләни тискәре якларын күрмим. Алар үзләренең яңа технологияләре белән килә, тәҗрибә алмашу була", - диде үз чиратында ТР Волейбол федерациясе президенты Фәрит Мөхәммәтшин. 

Яңартылган "Динамо-Казан" командасының беренче матчы җомга, 24 октябрьдә Татарстан башкаласында Краснодар командасына каршы була. 

● 22 октябрьдә "Татарстан - яңа гасыр" республика иҗтимагый хәрәкәтенең сәяси советы утырышында Дәүләт Советы спикеры, әлеге хәрәкәтнең рәисе Фәрит Мөхәммәтшин 2015 елда узачак муниципаль сайлауларда актив катнашырга тиеш дип белдерде. 

Республика парламенты спикеры ассызыклаганча, иҗтимагый хәрәкәтләргә муниципаль дәрәҗә сайлауларда үз кандидатларын күрсәтү хокукы федераль закон белән бирелгән. Ә төбәк дәрәҗәсендәге сайлауларда бары сәяси партия вәкилләре генә катнаша ала. Фәрит Мөхәммәтшин сүзләренчә, "Татарстан - яңа гасыр" әлеге хокуктан файдаланачак. "Без республикабыз җирлекләре, районнары дәрәҗәсендә үзебезнең вәкилләр санын киметә алмыйбыз. Бу муниципалитетлар хакимиятен уңышлы формалаштыруны тәэмин итү буенча бик җитди бурыч", - дип ассызыклады хәрәкәт лидеры. 

Фәрит Мөхәммәтшин әйтүенчә, тагын бер төп бурыч - "Татарстан - яңа гасыр" республика иҗтимагый хәрәкәтенең ТР Президентын сайлауларда актив катнашуы, ул да 2015 елга билгеләнгән. "Без шулай ук үзебезнең гамәлләр программасын эшлибез. Биредә республика лидеры итеп, алдагы 5 елда ихтималлыгы югары булган икътисади проблема нәтиҗәләрен киметә алырлык кешене сайлар өчен, "Бердәм Россия" һәм башка сәяси партияләр белән актив хезмәттәшлек итәчәкбез. Без моның өстендә җитди эшләргә җыенабыз", - диде ТР Дәүләт Советы спикеры. 

Фәрит Мөхәммәтшин республика башлыгын сайлауда "Татарстан - яңа гасыр" республика иҗтимагый хәрәкәте яклаячак кандидатура Рөстәм Миңнеханов булачагына ышанычын белдерде. "Һичшиксез, Татарстанның хәзерге Президенты Рөстәм Миңнеханов, минемчә, һәм сез хуплаган очракта, бу сайлау кампаниясендә күрсәтелергә тиеш", - диде Фәрит Мөхәммәтшин иҗтимагый хәрәкәт активына мөрәҗәгать итеп.  

●  Татарстан Республикасы Дәүләт Советының чираттагы утырышы 30 октябрьдә була. Бу хакта карарны 23 октябрьдә Дәүләт Советы Президиумы парламент башлыгы Фәрит Мөхәммәтшин рәислегендә узган беренче утырышында кабул итте. 

Президиум республика парламенты утырышының көн тәртибенә 54 мәсьәлә тәкъдим итә. Аларның күбесе республика бюджетына бәйле. 

ТРның 2015 елга һәм 2016-2017 еллар планлы чорына төп финанс законы проекты октябрь аенда фикер алышулар аша узды һәм Татарстан Дәүләт Советының барлык комитетларында хупланды, шулай ук парламент тыңлауларында каралды. Республика Хөкүмәте бюджетны мөмкин кадәр тизрәк кабул итүне сорый, гәрчә документ хәзерге күрсәткечләрдән шактый аерылган нефть бәясе һәм доллар курсы параметрларыннан чыгып эшләнгән булса да. Парламент тыңлаулары вакытында ТР Премьер-министры Илдар Халиков катлаулы икътисадый вәзгыять шартларында бюджетны тиз арада кабул итү, бюджет дисциплинасын һәм 2015 елның 1 гыйнварыннан бюджетның вакытында үтәлешен тәэмин итү өчен кирәк, дип ассызыклады. 

Чарада катнашучыларны сессия каравына тәкъдим ителә торган көн тәртибе белән Дәүләт Советы Секретаре Лилия Маврина таныштырды. Каралачак сорауларның утыз бишен Татарстан Республикасы законнары проектлары, унберен федераль закон проектлары һәм Мурманск өлкә Думасының Россия Дәүләт Думасына керткән закон чыгару инициативасы тәшкил итә. Көн тәртибенә чыгарылучы унбиш закон проекты республикадагы аерым муниципаль берәмлекләрнең чикләренә һәм статусларына кагылышлы. 
"Нигездә, бездә дискуссияләр акчаны кемгә күбрәк, кемгә азрак бүлү турында була. Барысы да күбрәк тели. Ә мин депутатлар корпусының Хөкүмәт, бюджет формалаштыручы органнар - финанс, икътисад министрлыклары белән бергә, дискуссияне бюджетның керем өлешен тутлыландыру өчен резервлар эзләү тирәсендә кузгатуларын телим. Хезмәттәшләремнән шуңа кагылышлы чыгышлар көтеп калам", - диде ТР Дәүләт Советы спикеры.
● 23 октябрьдә Дәүләт Советында яңа чакырылыш парламент депутатлары өчен семинар булды. Ул халык вәкилләрен Дәүләт Советының, аның Аппаратының эш тәртибе белән таныштыру һәм аларның закон чыгару эшчәнлегенә тизрәк кушылып китүен тәэмин итү максатында оештырылды. Аның эшендә Дәүләт Советы Рәисе Фәрит Мөхәммәтшин, аның урынбасарлары Юрий Камалтынов һәм Римма Ратникова, Дәүләт Советы Секретаре Лилия Маврина катнаштылар.

Семинарны ачып, Фәрит Мөхәммәтшин депутатларны үзләренең вазыйфаларына җаваплы карарга өндәде. “Халык сезгә ышаныч күрсәтте, - диде ул, - һәм бу ышанычны аклау зур хезмәт таләп итә. Парламентның беренче атналары, комитетларның беренче утырышлары депутатлар корпусының эшлекле һәм компетентлы булуын күрсәтте”. 

Парламент спикеры үзенең чыгышында депутатлык эшчәнлегенең төп юнәлешләренә тукталып үтте. Фәрит Мөхәммәтшин әйткәнчә, депутатлар, закон чыгару эшчәнлеген төп эшләре белән бәйләп башкарсалар да, закон проектларын тикшерүдән, парламент тыңлауларыннан, комитетлар һәм комиссияләр эшеннән читтә калырга тиеш түгел. Ул шулай ук аларның һәрвакыт кешеләр күз алдында булуларын искә төшерде. “Сез үз районыгыз яки округыгыз вәкиле генә түгел, ә республика вәкилләре, - диде ул. – Республика һәм федераль массакүләм мәгълүмат кырында активрак булырга кирәк. Мәдәният елында парламент культурасы, аралашу культурасы, чыгыш ясау культурасы турында да онытырга ярамый”. 

Аннары депутатлар алдында Дәүләт Советы Секретаре Лилия Маврина һәм Аппаратның идарәләре һәм бүлекләре җитәкчеләре чыгыш ясады. 

● 23 октябрьдә Мәскәүдә IV Парламентара форум һәм “Россия – Таҗикстан: регионнар арасында хезмәттәшлек потенциалы” дигән III Россия – Таҗикстан конференция уздырылды. Әлеге чараларны Федерация Советы Рәисе Валентина Матвиенко һәм Таҗикстан Республикасы Олы Мәҗлесенең Милли мәҗлесе Рәисе Махмадсаид Убайдуллоев сәламләделәр. “Авыл хуҗалыгы өлкәсендә Россия – Таҗикстан хезмәттәшлеген үстерү” дигән “түгәрәк өстәл” эшендә Татарстан Дәүләт Советының Экология, табигатьтән файдалану, агросәнәгать һәм азык-төлек сәясәтләре комитеты рәисе Таһир Һадиев катнашты.

Таһир Һадиев хәбәр иткәнчә, Федерация Советы спикеры дәүләт дәрәҗәсендә ике ил арасында элемтәләрнең ныгуына игътибар иткән. “Әлеге эшчәнлек безнең илләр арасында сәүдә-икътисадый элемтәләрне үстерү өчен гаять әһәмиятле”, - дип ассызыклаган Валентина Матвиенко. 

Конференция ике якның да бик күп мәсьәләләр буенча кызыксыну барлыгын ачыклады. Форумда катнашучылар Россия һәм Таҗикстан регионнары арасында аеруча авыл хуҗалыгы юнәлешендә хезмәттәшлек итүнең киләчәге өметле булуны билгеләп үттеләр. “Күп кенә чыгышларда терлекчелек, үсемлекчелек, авыл хуҗалыгына яңа техника һәм технологияләр кертү юнәлешләрендә үзара файдалы эшли башлау зарурилыгы турында фикер яңгырады, - ди ТР Дәүләт Советы депутаты. – Конференциядә логистика үзәкләре челтәрен үстерү проекты буенча бергәләшеп эшләргә карар кылынды. Аерым алганда, мин үзем, Таҗикстанның кайбер регионнары вәкилләре белән очрашып, аларның Татарстанга аерым игътибарлы булуларын күрдем һәм ишеттем. Алар белән киләчәктә дә очрашып торырга, бер-беребезнең мөмкинлекләрен һәм тәҗрибәсен өйрәнергә, турыдан-туры сәүдә элемтәләрен җайга салуда ярдәм итешергә килештек”. 

● 26 октябрьдә, Автомобиль транспорты һәм юд хуҗалыгы хезмәткәрләренең һөнәри бәйрәме көнендә, Казанның мең еллыгы мәйданында “Казан-Лаеш” маршруты белән авторалли старт алды. Ул ГАЗ-21 авторетроклубы ярдәмендә оештырылды һәм Идел буендагы беренче автосәфәрнең 100 еллыгына багышланган иде. Сәфәрдә катнашучыларга фатиханы әлеге клубның президенты, ТР Дәүләт Советы Рәисе Фәрит Мөхәммәтшин бирде.

Раллиның стартын көтеп парадка тезелгән иске машиналар рәтен карап йөргәндә, Фәрит Мөхәммәтшин шундый уңайсыз юл шартларына карамастан Лаешка хәтле юлга чыгарга җөръәт иткән машина хуҗаларының тәвәкәллегенә соклануын яшермәде. Раллида катнашырга дип бирегә Buick, Cadillac, Ford, Mercedes, Opel, ГАЗ маркалы егермедән артык ретроавтомобиль җыелган иде. 

Тантаналы митингта чыгыш ясап, ул автомобиль сөючеләрне һөнәри бәйрәм белән котлады һәм чараны оештыручыларга, аның спонсорларына рәхмәт белдерде. “Йөз ел элек оештырылган автосәфәрнең максаты гап-гади юлның машиналар өчен яраклылыгын сынап карау булган, - диде ретроклуб җитәкчесе. – Алар кем тизрәк барып җитәр дип ярышмаганнар. Бүген дә андый максат юк. Хәзерге юллар сыйфатлы һәм куркынычсыз, бу юнәлештә Татарстанда күп эш башкарыла. Тарихи техниканы саклау, аны күрсәтү, аның үрнәгендә яшьләрне тәрбияләүгә өлеш кертү – бик күркәм эш. Моның өчен барыгызга да рәхмәт”. 

● 27-29 октябрьдә Казанда "Россия төбәкләрендә милли-мәдәни автономиянең этникара мөнәсәбтләрне гармонизацияләүдә роле һәм урыны" темасына конференция уздырылды. 

Чараның максаты − Россия төбәкләрендәге милли-мәдәни автономияләрнең эшчәнлеген камилләштерү һәм нәтиҗәлелеген арттыру. Анда күп милләтле Россия халыкларының рухи-әхлакый ихтыяҗларын канәгатьләдерүдә милли-мәдәни автономияләрнең роле һәм тоткан урыны, аларның хакимият белән мөнәсәбәтләре, эчке төзелеш структурасы һәм оештыру проблемалары, РФ да сибелеп яшәүче татарлар арасында татар телен һәм мәдәниятен саклап калу проблемалары, элеккеге Советлар Союзы киңлегендә Россия халыкларының мәдәниятен саклауның аналогик формалары кебек темалар каралды. 

Татарстан Халыклар дуслыгы йортында ТР Дәүләт Советы Рәисе Фәрит Мөхәммәтшин катнашында пленар утырыш узды. Анда, шулай ук, РТ Дәүләт Советы Рәисе урынбасары Римма Ратникова, ТР мәдәният министры Айрат Сибагатуллин, РФның Региональ үсеш министрлыгында милләтара мөнәсәбәтләр өлкәсендә дәүләт сәясәте департаменты директоры булып эшләгән Александр Журавский, РФ Президенты каршындагы Милләтара мөнәсәбәтләр советы әгъзасы, Татар федераль милли-мәдәни автономия советы рәисе Илдар Гыйльметдинов, федераль милли-мәдәни автономияләрнең, халыклар дуслыгы йортлары җитәкчеләре, дәүләт органнары вәкилләре һ.б. катнашты. 

Утырышны Илдар Гыйльметдинов ачып җибәрде һәм РФ мәдәният министры Владимир Мединскийдан килгән конференциядә катнашучыларны сәламләү телеграммасын укыды. 

Фәрит Мөхәммәтшин РТ Президенты, ТР Дәүләт Советы депутатлары исеменнән сәламләде һәм әлеге конференциянең катнашучылар өчен кирәкле булачагына инануын белдерде. "Без моннан ике ел элек җыелган идек һәм менә бүгенге конференциягә дә 30 лап төбәктән килделәр, - диде ул. - Конференциягә килүчеләр дә милләтара мөнәсәбәтләрне көйләүдә һәм булган проблемаларны чишүдә ярдәм итәр дип ышанасы килә. Федераль автономиянең милли сәясәтне җайга салуда роле бик зур. Татарстан үзенең халкының үсеше, республика үсеше өчен күп эшләр башкара. Икътисадта хәзер кыенлыклар бар һәм ул Украинадагы вакыйгаларга бәйле. Нефть бәясе төшү дә безнең өчен кулай түгел..." - дип билгеләп үтте. 

Ул, шулай ук, республикада 14 сентябрьдә булып узган ТР Дәүләт Советына сайлаулар хакында да әйтеп узды һәм сайлауларга кешеләрнең күп килүен, "Бердәм Россия" партиясенең иң күп тавыш җыйганлыгын, депутатларның халык ышанычын акларга тырышачагын да искәртте. 

Чыгышында Фәрит Мөхәммәтшин милләтара мөнәсәбәтләрнең федераль дәрәҗәдә каралуын һәм аның бик мөһим, катлаулы, белгечләр таләп итә торган мәсьәлә булуын ассызыклады. "Милли-мәдәни автономияләрнең роле һәм урыны югары булырга тиеш. Безнең Татарстанда Ассамблея күптән барлыкка килде һәм бу институт милләтләрнең бер-берсенә гореф-гадәтләрен, мәдәниятен җиткерүдә роле искиткеч зур. Төрле милләтләр бәйрәмнәрен үткәрүгә тоткан финанслар өчен күпләр безне тәнкыйтьли, әмма бу бәйрәмнәр безне, халыкны берләштерә, туганлык җепләрен сакларга ярдәм итә",- диде ул. 

Татарстанда һәр милләт вәкиле үз телендә тартынмыйча, оялмыйча сөйләшүен, милләтара мөнәсәбәтләрнең ныклы булуын, милләтләр бер-берсенә хөрмәт белән каравын да әйтеп үтте. "Безнең республикада халыкның 53 проценттан артыгы − татар, 39 проценты – рус милләте вәкилләре. Без бер генә милләтне дә икенчесеннән өстен куймыйбыз һәм һәр милләт вәкилен Татарстан кешесе дип саныйбыз", - диде ул чыгышында. 

ТР мәдәният министры Айрат Сибагатуллин: "Татарстан − күп милләтле республика. Безнең максат исә анда яшәүче халыкларның телен һәм мәдәниятен саклау, эмиграцияләнгән халыклар арасында милләтара мөнәсәбәтләрне көйләү", - диде һәм Татарстанда төрле милләтләрнең бәйрәмнәрен уздыру мөһимлеге хакында ассызыклады.
● 29 октябрьдә “Химград” технополисында РФ ФҖ Дәүләт Думасында Татарстаннан булган депутатларның республика министрлыклары һәм ведомстволары вәкилләре белән киңәшмәсе узды. Анда республика территориясендә дәүләт һәм федераль максатчан программаларын гамәлгә ашыру мәсьәләләре буенча фикерләштеләр.

Киңәшмәне ТР Дәүләт Советы Рәисе Фәрит Мөхәммәтшин үткәрде. “Бүген 2014 елның 1 июле киңәшмәсендә имзаланган йөкләмәләрне үтәү беркетмәсе турындагы мәсьәләләрне карыйбыз һәм аннары эшче төркемнәр буенча җаваплы ТР министрлары урынбасарларының кыскача хисабын тыңлыйбыз”, - диде ул, утырышны ачып. 

Чарада Дәүләт Думасында “Бердәм Россия” фракциясен тәкъдим итүче Татарстаннан депутатлар - Ришат Әбүбакиров, Марат Бариев, Марсель Галимәрдәнов, Илдар Гыйльметдинов, Евгений Гришин, Радик Ильясов, Әлфия Когогина, Айрат Хәйруллин, КПРФ дан Дәүләт Думасында депутат Виктор Пешков, ТР икътисад министры Артем Здунов, шулай ук республиканың 20 дән артык министрлыклары һәм ведомстволары вәкилләре катнашты. 

Дәүләт Думасы депутатлары һәм Татарстан түрәләре 2014 елның 9 ае нәтиҗәләре буенча республика икътисадына федераль акчалар җәлеп итү мәсьәләләре, шулай ук РФ сәнәгате үсеше фондын булдыру аспектлары һәм 2015-2017 елларда “Мәдәни мирас – Зөя (Свияжск) утрау-шәһәрчеге һәм борынгы Болгар шәһәре” комплекслы проектын гамәлгә ашыруга федераль акча җәлеп итү буенча эш алып бару турында фикер алыштылар. 

 “Безнең бурыч – Татарстанның федераль максатчан программаларда катнашуын карау һәм анализлау. Бу республика мәнфәгатьләрен яклау һәм федераль акча җәлеп итү өчен кирәк, - дип ассызыклады республика парламенты спикеры. – Гомумән, җитди, тирәнтен эш алып баруны билгеләп үтәбез, әмма быел канәгатьлек хисе юк. Республика Президенты шулай ук канәгать түгел, ел ахыры җитәргә ике ай гына калды, ә федераль максатчан һәм дәүләт програмалары буенча җәлеп итәргә мөмкин булган 6 миллиард сумнан артык акча республикага килмәгән”. 

Дәүләт Советы Рәисе, куелган бурычларны башкару өчен вакыт аз калды, дип тә өстәде. “Әгәр ноябрьдә акча килгән очракта да, аларны үзләштереп өлгерү зарур. 2015 елда Россия Федерациясе бюджетына керемнәр аз булуы турындагы фаразларны исәпкә алып, бу акча киләсе елда күчә дигән ышаныч юк, - дип билгеләп үтте Ф.Мөхәммәтшин. – Әмма министрлыкларның барлык вәкилләре дә, программалар үтәләчәк, дип ышандыра”. 

● 29 октябрьдә РФ Дәүләт Думасы депутаты Илдар Гыйльметдинов Татарстан парламенты бинасында матбугат конференциясе уздырды. “Дәүлә Думасы көзге сессия барышында 98 закон проекты буенча эш алып бара, - дип белдерде ул. – Шуларның 7се - РФ Президенты тарафыннан кертелгән, 62сы – Хөкүмәттән, калганнары исә - депутатлар корпусы закон проектлары. Алар арсында ТР Дәүләт Советы тәкъдим иткән закон проектлары да бар”. 

РФ Дәүләт Думасы депутатлары Гражданнар Кодексы буенча, алкоголь һәм тәмәке продукциясен читтән законсыз рәвештә кертүне тыю, медицина препаратлары әйләнешен контрольдә тоту, сәнәгать сәясәте, икътисади зоналар белән идарә итүне камилләштерү, шул исәптән “Алабуга” икътисади зонасына кагылган закон проектларын карауны планлаштыра. Моннан тыш, Дәүләт Думасы депутатлары эшкуарларның дәүләт белән булган мөнәсәбәтләрен, хезмәттәшлеген ныгыту, “Россия почтасы” эшчәнлегенә бәйле закон проекты, бакча ширкәтләре, балык тоту, федераль бюджет, кайбер һөнәр ияләренең (хәрбиләр, профессиналь машина йөртүчеләр һ.б.) наркотик матдәләр куллану-кулланмауга мәҗбүри рәвештә тикшеренү үтүгә бәйле закон проектлары хакында да сүз алып барачак. 

Урта һөнәри белем бирү учреждениеләрендә белем алучы егетләрне армиягә алуны кичектереп тору, минималь хезмәт хакын 5,9 мең сумга кадәр күтәрү, меценатлык эшчәнлеге, балигъ булмаганнарга спиртлы эчемлекләр саткан өчен штрафлар күләмен арттыру һ.б. закон проектлары инде кабул ителгән. 

ТР Дәүләт Советы депутатлары исә РФ Парламентына 6 закон проекты әзерләгән. РФ Дәүләт Думасы депутаты Илдар Гыйльметдинов сүзләренчә, ул проектларның кайберләре каралган һәм үзгәрешләр белән, якын арада кабул ителергә дә мөмкин. 

“РФ Дәүләт Думасы депутатлары кабул иткән барлык законнар да Татарстан өчен мөһим һәм кирәкле, чөнки республика бик күп программаларда катнаша, бездә күп проектлар тормышка ашырыла”, - диде федераль депутат.
● 29 июльдә ТР Дәүләт Советы Рәисе Фәрит Мөхәммәтшин Казан Кремлендә төрле тармакларда тырышып эшләүче иллеләп кешегә – алар арасында геологлар, табиблар, җәмәгать эшлеклеләре, фән һәм мәдәният эшлеклеләре, педагоглар, машина төзелеше, мәгълүматлаштыру һәм элемтә тармаклары, азык-төлек сәнәгате, физик культура, транспорт, авыл хуҗалыгы хезмәткәрләре, икътисадчылар, төзүчеләр бар – дәүләт бүләкләрен тапшырды. 

Фәрит Мөхәммәтшин залда җыелганнарны сәламләп, республика үсешенә керткән хезмәтләре өчен, рәхмәт белдерде. Парламент башлыгы билгеләп үткәнчә, дөнья сәясәтендә, икътисадта һәм социаль өлкәдә кыенлыкларга карамастан, Татарстан үсә һәм күп күрсәткечләр буенча күрше төбәкләрдән алда бара. 

“Монда безнең республиканың иң күренекле кешеләре җыелган, һәрберсе үз тармагында, үз эшендә бик югары күрсәткечләргә ирешкән. Аларның уңышлары хезмәт иткән коллективлары тарафыннан танылган. Аларның фидакарь хезмәтләре республика һәм илебез җитәкчелеге тарафыннан да югары бәяләнә”, - диде ул, җыелганнарга мөрәҗәгать итеп. 

ТР парламенты спикеры республика җитәкчелеге исеменнән кунакларны котлап, чараның төп вакыйгасына күчте. 

● 31 октябрьдә ТР Дәүләт Советы депутатлары - парламентның Икътисад, инвестицияләр һәм эшкуарлык комитеты әгъзалары, республиканың дәүләт хакимияте органнары һәм бизнес-берләшмәләр вәкилләре республиканың инновацияле мәйданчыкларның потенциалын тормышка ашыру перспективалары хакында фикерләштеләр. Чара "КНИАТ" технопаркы базасында узды. 

Утырыш алдыннан парламентарийлар технопаркның резидентлары эшчәнлеге белән танышты, цехларны һәм эшләүче производстволарны карады. КНИАТның резидентлары булып «Казанский Гипронииавиапром» ЯАҖ (сәнәгый предпряитиеләрне комплекслы проектлау), "Высота" ҖЧҖ (авиация техникасы һәм вертолет җиһазларына җирдә хезмәт күрсәтүнең заманча чараларын эшләү, сынау һәм әзерләү), "ЭлеПС" компанияләр төркеме (эндохирургия өлкәсендә инструментлар, приборлар һәм комплекслар эшләү һәм җитештерү) тора. Калган резидентлар яктырткыч баганалар, авиация медицина җиһазлары, агрегатлар һәм җир өсте җиһазлары, мембрана насослары, коткару һәм очу аппаратлары җитештерү белән мәшгуль. КНИАТның җитештерү мәйданнары йөз процентка тулган. 

Түгәрәк өстәлдә катнашучылар билгеләп узганча, соңгы 10 елда Татарстанда инновацияле инфраструктура булдырылган, ул сәнәгый-җитештерү рәвешендәге "Алабуга" һәм техник-үзләштерү рәвешендәге "Иннополис" махсус икътисади зоналарын, "Химград" технополисын, индустриаль парклар, технопарклар һәм бизнес-инкубаторларны үз эченә ала. Шулай ук республикада сәнәгый мәйданчыкларын оештыру һәм үстерү буенча бай тәҗрибә дә тупланган. Мондый структураларның еллык әйләнеше 9-10 процент тәшкил итә. Шул ук вакытта аккредитацияләнгән инновацияле технопаркларда инновацияле продукция өлеше 70 процентка җитә, бу республика буенча уртача дәрәҗәдән 3 тапкыр артык. Андый структураларның нәтиҗәлелеге аермачык, әмма хәзерге икътисади вәзгыять алар өчен яхшы түгел, дип билгеләп үттеләр түгәрәк өстәлдә катнашучылар. 

"Республика бюджетының мөмкинлекләре чикле булса да, без сәнәгать предприятиеләренә өстәмә ярдәм системасын эшләргә тиеш", - дип билгеләп үтте Икътисад, инвестицияләр һәм эшкуарлык комитеты рәисе Рафис Борһанов. 

Технопарклар эшен карап, ТР Дәүләт Советы депутаты, "Казан вертолет заводы" ААҖ генераль директоры Вадим Лигай Татарстанда инжиниринг үзәкләре җитешмәүдән зарланды һәм әлеге хезмәтләрне алар ТРдан читтә күрсәтергә мәҗбүр. "Ә бит бу планда республиканың потенциалы бар", - дип ассызыклады Вадим Лигай. Моннан тыш, ул акчалар үсеш һәм инновацияләр өчен тотылган очракта, кече предприятиеләргә бирелгән кредитларның процент ставкаларының бер өлешен компенсацияләү мәсьәләсен карарга тәкъдим итте. 

Парламентарийлар эш тәртибендә инновацияле үсеш мәсьәләләре хакында фикерләшү өчен башкарма хакимият һәм бизнес вәкилләре белән ешрак очрашырга килеште. 
	Комитетлар утырышлары


● 14 октябрьдә ТР Дәүләт Советының Икътисад, инвестицияләр һәм эшкуарлык комитеты Татарстанның социаль-икътисади үсеш фаразы һәм "2015 елга һәм 2016 һәм 2017 планлы чорына Татарстан Республикасы бюджеты турында" Закон проектын тикшерде. Утырышны комитет рәисе Рафис Борһанов үткәрде. 

Республиканың социаль-икътисади үсеш фаразы һәм Татарстанның төп финанс законының төп параметрлары турындагы докладлар белән ТР икътисад министрының беренче урынбасары Сәрия Сираҗиева һәм ТР финанслар министры урынбасары Данил Волков чыгыш ясады. Алар икесе дә республика өчен киләсе ел җиңел булмаячак, дип билгеләп үтте.

Фаразда чагылган макроикътисади күрсәткечләр икътисади үсеш тизлеге кимү белән характерлана. Әйтик, 2014 елда тулаем төбәк продукты 104,2 процент дип фаразланган, ә чынбарлыкта ул 101,3 процентны тәшкил итә. 2014 елга һәм 2015 һәм 2016 планлы чорына ТР бюджет проектына мөнәсәбәттә социаль-икътисади үсеш фаразы, хәзерге белән чагыштырган вакытта, яхшырак булган. 2015 елда - 104,7, 2016 елда 104,9 процент. Хәзерге вакытта 2015, 2016 һәм 2017 елларга фаразлар 102, 103,2 һәм 103,5 процент тәшкил итә. 

Риск факторлары арасында С.Сираҗиева нефтькә бәяләр, рубль курсы төшү, инвестицияләр кимү, инвестицияләр катнашкан проектларны туктату, көнбатыш технологияләреннән файдалану һәм көнбатыш базарларына керү мөмкинлеге кимүне атады. Әмма, комитет утырышында билгеләп үтелгәнчә, Татарстанда сәнәгатьнең күп тармаклары буенча шактый потенциал тупланган. Шуңа да, республика бюджеты проекты Россия икътисады үсеше кимү шартларында формалаштырылган булса да, ТР Финанс министрлыгы фаразлары буенча, 2015 елда табыш 6 процентка артып, 147,6 миллиард сум тәшкил итәчәк. 

Республика кеременең төп чыганаклары булып табышка салым, физик затлары кеременә салым һәм милек салымы (табышларның гомум суммасының 84 проценты), шулай ук оешмалар табышына салым (38 процент) тора. 2015 елда керемгә салым 50,2 миллиард сум, 2016 елда - 51,5 миллиард, 2017 елда 52,3 миллиард сумга бәяләнә. Шул ук вакытта республика предприятиеләренең чиреге, Сәрия Сираҗиева мәгълүматлары буенча, зыянга эшли. Чыгымнарның гомум күләме 153 миллиард сум тәшкил итә (узган чор белән чагыштырган вакытта, 5,7 процентка арткан). Бюджет дефициты 5,4 миллиард сум дип кертелгән (узган чор белән чагыштырган вакытта 0,5 процентка арткан). 

Тулаем алганда, Татарстан бюджетын социаль юнәлешле дип атап була. Чыгымнарның күп өлеше социаль бурычларны үтәү белән бәйле. 

Республиканың төп финанс документы проектында бюджет тармагында эшләүчеләрнең хезмәт хакын һәм стипендияләрне арттыру каралган. Шул ук вакытта киләсе елда коммуналь тарифлар 6 процентка күтәреләчәк.
● 14 октябрьдә ТР Дәүләт Советының Законлылык һәм хокук тәртибе комитеты утырышында 15 сорау каралды. Алар арасында иң мөһиме республиканың алдагы өч елга исәпләнгән бюджеты турындагы закон проекты булды. Утырыш эшендә Дәүләт Советы Рәисе урынбасары Юрий Камалтынов катнашты.

Көн тәртибенеә кертелгән сорауларның беренчесен карап, депутатлар ТР Югары суды Рәисе урынбасары Роман Гафаров тәкъдим иткән сигез кандидатны җәмәгать судьясы вазифасына сайларга ризалык бирде. Аннары комитет рәисе Шакир Яһудин ТР Адвокатлар палатасының квалификация комиссиясе составына Дәүләт Советыннан вәкиллеккә ике кандидатны тәкъдим итте. Комитет әгъзалары аларны яклаган карар кабул итте. 

“Татарстан Республикасының 2015 елга һәм 2016-2017 еллар план чорына бюджеты турында” закон проекты белән депутатларны ТР икътисад министрының беренче урынбасары Сәрия Сираҗиева һәм ТР финис министры урынбасары Алла Амфимова таныштырдылар. Документ турында фикер алышуларда депутатлар Шакир Яһудин, Рафил Ногманов, Вадим Михеев, Илдар Шамилов һәм Татарстанда Кеше хокуклары буенча вәкил Сәрия Сабурская катнаштылар. Шуннан соң комитет закон проектын Дәүләт Советына беренче укылышта карарга тәкъдим иткән карар кабул итте.
● 15 октябрьдә ТР Дәүләт Советының Социаль сәясәт комитеты утырышы узды. Аны комитет рәисе Светлана Захарова алып барды. 

Утырышта ТР Дәүләт Советы Рәисе урынбасары Римма Ратникова, ТР Президентының күптән түгел билгеләнгән ярдәмчесе Ләйлә Фазлыева, ТР икътисад министрының беренче урынбасары Сәрия Сираҗиева, ТР финанслар министры урынбасары Юлия Абдреева, ТР яшьләр эшләре һәм спорт министры Владимир Леонов һ.б. министрлык, ведомство вәкилләре катнашты. Утырышта барысы 5 мәсьәлә каралды. 

Төп мәсьәлә буларак "Татарстан Республикасының 2015 елга бюджеты һәм 2016, 2017 нче еллар планлы чорына бюджет планы" мәсьәләсе чыгарылды. Бу сорау буенча Сәрия Сираҗиева чыгыш ясады. Үз чыгышын ул нефть бәясенең түбәнәюе, доллар бәясенең һәрвакыт үзгәреп торуы, сәяси мәсьәләләрнең тотрыклы булмавы республика икътисады үсешенә тискәре йогынты ясавыннан башлады. Доллар бәясенең тотрыклы булмавы чит ил валютасында кредитлар алган эре сәнәгать оешмаларында икътисади кыенлыклар тудыруын да ассызыклады. Шулай ук ул, Татарстанда импорт продукцияләрен алмаштыру өстендә эшләве хакында да әйтеп китте. 

Сәрия Сираҗиева республика икътисады үсеше темпы кимесә дә, Алабуга, Түбән Кама шәһәрләрендәге эре сәнәгать оешмаларының эшләвен һәм республикага яңа инвестицияләр кертелүен дә әйтеп китте. Авыл хуҗалыгында быелгы уңышның югары булуы нәтиҗәсендә, җитештерүчәнлекнең үсүе, кече һәм урта бизнес үсешенә игътибарны арттырулары, бюджет өлкәсендә эшләүчеләрнең хезмәт хакларын арттыру, Татарстанда табигый үрчемнең артуы хакында да сүз барды. 

Юлия Абдреева исә республика бюджетына салымнардан кергән һәм киләсе елдан гамәлгә керәчәк яңа салымнардан керәчәк керемнәргә басым ясады. РФ Президентының «май Указлары» нигезендә, бюджет өлкәсендә эшләүче аерым категория хезмәткәрләрнең хезмәт хакы 2015 елның 1 октябреннән 5 процентка, 2016 нчы елның 1 октябреннән 4,5 процентка, 2017 нче елның 1 октябреннән исә 4,3 процентка артырга тиеш. 

Студентларның стипендия күләме артуы да көтелә. Киләсе елның 1 сентябреннән стипендияләр 5 процентка артырга тиеш. 2015 нче елда булган икътисади фаразлар нигезендә, хезмәт хакы фонды 507 мең 727 миллион сумны тәшкил итәчәк. Сәламәтлек саклау өлкәсенә 23,7 миллион сум, социаль сәясәт өлкәсенә 23,6 миллион сум, опекуннар һәм уллыкка бала алган әти-әниләргә 1 миллион сумнан артыграк, физик тәрбия һәм спорт өлкәсенә 571,4 миллион сум бүлеп бирелер дип көтелә. Шулай ук, комитет утырышында белем бирү өлкәсенә һәм гомуми икътисади мәсьәләләр өлкәсенә дә бюджет планы проектлары хакында фикер алышу булды. Утырыш барышында физик культура, сәламәтлек саклау өлкәсенә кагылган берничә законга үзгәрешләр кертү мәсьәләләре дә каралды.
● 15 октябрьдә ТР Дәүләт Советының Экология, табигатьтән файдалану, агросәнәгать һәм азык-төлек сәясәте комитеты утырышында депутатлар киләсе өч елга исәпләнгән бюджет проектын карап тикшерделәр. Утырышта Дәүләт Советы Рәисе урынбасары Юрий Камалтынов катнашты.

“2015 елга һәм 2015-2017 еллар план чорына ТР бюджеты турында” закон проекты белән депутатларны ТР икътисад министры урынбасары Айрат Шәмсиев һәм ТР фининс министры урынбасары Алла Амфимова таныштырдылар. Документ турында фикер алышуларда комитет рәисе Таһир Һадиев, аның урынбасары Ринат Гайзәтуллин, депутатлардан Илшат Ганиев, Роза Җаббарова, Мөхәммәтвәли Хөснетдинов катнаштылар. Алар терлекчелек һәм усемлекчелек, мелиорация, урман хуҗалыгы юнәлешләрен, авыл җирендә кече һәм урта бизнесны үстерүне, республика халкының экологик куркынычсызлыгын финанслау турында сораулар бирделәр. 

Тикшерелгән сорау буенча депутатлар кабул иткән карар нигезендә документ беренче укылышта кабул итәр өчен Татарстан Дәүләт Советына тәкъдим ителде. 

Комитет шулай ук дүртенче кварталга үзенең эш планын кабул итте.
● 15 октябрьдә ТР Дәүләт Советының Дәүләт корылышы һәм җирле үзидарә комитеты утырышы узды. 

Депутатлар 20 дән артык закон проектын карады, шул исәптән “2015 елга һәм 2016-2017 еллар планлы чорына бюджет турында” гы Закон проектын да. Комитет эшендә ТР ДС Рәисе урынбасары Римма Ратникова катнашты.

Комитет әгъзалары көн үзәгенә куелган мәсьәләләрнең беренчесе итеп, якындагы өч елга республика бюджеты параметрлары буенча фикер алыштылар. ТР икътисад министры урынбасары Айрат Шәмсиев һәм ТР финанслар министры урынбасары Алла Анфимова “2015 елга һәм 2016-2017 еллар планлы чорына бюджет турында” гы Закон проекты турында мәгълүмат белән чыгыш ясады. Документ буенча фикер алышуда ТР Дәүләт Советы Рәисе урынбасары Римма Ратникова, комитет рәисе Альберт Хәбибуллин, комитет рәисе урынбасары Хафиз Миргалимов, депутатлар Фоат Комаров, Марат Рәхимов, Валерий Власов, Николай Кольгин катнашты. 

Докладчылар аларның бюджетның альтернатив вариантларын эшләү планнары, муниципаль районнарда сайлаучылар күтәргән мәсьәләләрне республиканың финанс документына кертү турындагы сорауларына җавап бирделәр. Фикер алышудан соң депутатлар якындагы өч елга билгеләнгән республика бюджеты закон проектын ТР Дәүләт Советына беренче укылышта карарга тәкъдим иттеләр. 

ТР юстиция министры урынбасары Мөхәррәм Ибәтов ТРның территория чикләрен һәм муниципаль берәмлекләр статусы һәм районнар составында муниципаль берәмлекләр чикләрен билгеләү турындагы законнарга үзгәрешләр кертү турындагы 15 закон проектын тәкъдим итте. Комитет бу законнарны Дәүләт Советына беренче һәм өченче укылышларда карарга тәкъдим итте. 

ТР мәгълүматлаштыру һәм элемтә министрының беренче урынбасары Юрий Багров “ТР дәүләт органнары һәм ТР җирле үзидарә органнары эшчәнлеге турындагы мәгълүматны карау мөмкинлеген тәэмин итү турында”гы ТР законы проекты турындагы доклад белән чыгыш ясады. Комитет әгъзалары документны хуплады һәм закон проектын беренче укылышта карарга тәкъдим иттеләр.
● 15 октябрьдә ТР Дәүләт Советының Мәгариф, мәдәният, фән һәм милли мәсьәләләр комитеты утырышы узды. Аны комитет җитәкчесе Разил Вәлиев алып барды, аның эшендә Татарстан Республикасы Дәүләт Советы Секретаре Лилия Маврина катнашты. 

Депутатлар мәгариф, мәдәният, фән һәм милли мәсьәләләр кебек өлкәләргә бүленәчәк бюджет планы проектын карадылар. 

Утырышта ТР икътисад министрының беренче урынбасары Сәрия Сираҗиева, ТР финанслар министры урынбасары Алексей Шишкин чыгыш ясады. Сәрия Сираҗиева үз чыгышында республикада эшсезлекнең һәм эшсезләрнең саны аз булуын, балалар санының артуы, һәм шуңа бәйле рәвештә мәктәпкәчә яшьтәге белем бирү учреждениеләре төзелүе хакында әйтеп узды. «2016 нчы елга Татарстанда 3-7 яшьлек балалар өчен мәктәпкәчә яшьтәге белем бирү учреждениеләренә чиратлар бетереләчәк», - диде беренче урынбасар. Үз чыгышында ул «Киләчәк» программасы хакында да әйтеп үтте. 

Алексей Шишкин, «Татарстан Республикасының 2015 елга бюджеты һәм 2016, 2017 нче еллар планлы чорына бюджет планы» хакында сөйләгәндә, ел азагына салымнардан килгән керемнәрнең кимүе, бу исә бюджетка уңай йогынты ясамавы, бюджет өлкәсендә эшләүчеләрнең хезмәт хаклары, студентларның стипендияләре артуы хакында да хәбәр итте. Бюджет дефициты булуны да ассызыклады ул. Алексей Шишкин әйтеп үткәнчә, Татарстанда киләсе елга белем бирү өлкәсенә 58,1 миллиард сум күләмендә акча бүлеп бирү планлаштырыла, шуларның 31 миллиарды ТР бюджетыннан юнәлдереләчәк, шул исәптән «Киләчәк» программасына 2 миллиард сум каралган. 

Комитет утырышында мәдәният өлкәсенә бүлеп биреләчәк бюджет планы хакында сүз булды. ТР финанслар министры урынбасары әйтеп узганча, кинематография һәм мәдәният өлкәсенә ТР бюджетыннан 3,3 миллиард сум күләмендә акча бүлеп бирелә. Бу акчаларны Мәдәният министрлыгы Татарстанның мәдәни учреждениеләре, китапханәләр, музейлар, театрлар, халыклар дуслары йортлары һ.б. арасында бүләчәк. Мәдәният өлкәсендәге грантларга исә 260 миллион сум акча бүлеп бирү каралган. Зөя утрау-шәһәренә һәм Болгар тыюлыгына барлыгы 400 миллион сум акча бүлеп бирелү планлаштырыла. Шул ук күләмдә акчаны федераль бюджеттан алырга ниятлиләр. ММЧ өлкәсендәге чыгымнарны республика бюджеты гына каплый. 1 миллиард 169 миллион сум күләмендәге акча матбугат чараларына бүлеп биреләчәк. Боларга телевидение, радио, вакытлы матбугат, нәшриятлар һәм «Татмедиа» Республика матбугат һәм массакүләм коммуникацияләр агентлыгы эшчәнлеген тәэмин итү керә. 

Алексей Шишкин чыгышыннан соң, комитет утырышында катнашучы ММЧ баш мөхәррирләре, театр җитәкчеләре һ.б. мәдәният учреждениеләре җитәкчеләре сораулар яудырды. Алар әлеге мәдәни оешмаларның эшчәнлеген тәэмин итүче бюджет чыгымнарына кагылган иде. Утырышта, шулай ук, белем бирү өлкәсенә кагылган законнарга үзгәреш кертү хакында закон проектлары каралды.
● 21 октябрьдә Бюджет комитеты Дәүләт Советының якын арада узачак утырышы көн тәртибенә кертү өчен 2015 елга һәм 2016-2017 еллар планлы чорына ТР бюджеты проектын хуплады. Бүген ТРның төп финанс законы проекты республика Дәүләт Советының бюджет, салымнар һәм финанс комитеты утырышында каралды. 

ТР икътисад министрының беренче урынбасары Сәрия Сираҗиева, ТР бюджеты проектының агымдагы күрсәткечләрдән шактый аерылып торган параметрлардан чыгып төзелүенә игътибарны юнәлтте. Шулай итеп, 2015 ел бюджет проектында нефтьнең экспорт бәясе 100 доллар (баррель) тәшкил итә, доллар курсы – 37 сум. Искәртеп узабыз, хәзер нефтьнең барреле 85 доллар чамасы тора, ә доллар курсы 41 сум тирәсе. 

ТР финанслар министры Радик Гайзатуллин белдергәнчә, 2015 елга ТРның консолидацияләнгән бюджет керемнәренең гомуми күләме 181,6 млрд сум күләмендә фаразлана, чыгымнар - 186,9 млрд сум. 2015 елда республика бюджеты кереме 147,6 млрд сум итеп билгеләнгән, чыгымнар – 153 млрд сум (дефицит – 5,4 млрд сум). 

2016 елда консолидацияләнгән бюджет керемнәренең гомуми күләме 190,3 млрд сум күләмендә планлаштырылган, чыгымнары - 198,1 (дефицит – 7,8 млрд). 2016 елда республика бюджетының керемнәре һәм чыгымнары 154 млрд сум һәм 162,5 млрд сум күләмендә планлаштырылган (дефицит – 8,5 млрд сум). 

Р. Гайзатуллин сүзләренә караганда, бюджет проектына кертелгән дефицитның еллык үсеше РФ Президентының “май” указларын үтәү, балалар бакчалары төзелеше, шулай ук башка юнәлешләрдә чыгымнар арту белән бәйле. 
	Дәүләт Советының беренче утырышы


1 октябрьдә ТР V чакырылыш Дәүләт Советының беренче утырышы башланды. Аның эшендә Татарстан Президенты Рөстәм Миңнеханов, ТР Дәүләт Киңәшчесе Минтимер Шәймиев, ТР Президент Аппараты, Хөкүмәте вәкилләре, ТР прокуроры Илдус Нәфыйков, муниципаль берәмлек башлыклары һәм башкалар катнаша. Көн тәртибенә кертелгән мәсьәлә буенча ТР Дәүләт Советы Рәисе сайланганчы, утырышны республика парламенты депутаты Марат Галиев алып барды. 

ТР Үзәк сайлау комиссиясе (ҮСК) Рәисе Әгъзам Гобәйдуллин Дәүләт Советы деп4утатларын сайлау нәтиҗәләре турында мәгълүмат белән чыгыш ясады. Ул сайлауларның гамәлдәге законнар нигезендә, хокук бозуларсыз узуын һәм халыкның гражданлык активлыгы үсүне күрсәтүен билгеләп үтте.

Сайлаучыларның гомуми саны 2 889 172 тәшкил итә, шулардан 2 334 723 тавыш бирүдә катнашты. Бу исә барлык сайлаучыларның 80,8 проценты дигән сүз. Аларның 12,1 проценты вакытыннан алда тавыш биргән. Биш процентлы чикне ике партия үткән: “Бердәм Россия”гә сайлаучыларның 84,2 проценты тавыш биргән, КПРФ 5,5 процент тавыш җыйган. 

Бер мандатлы сайлау округларында җиңү яулаган кандидатларның 36сы “Бердәи Россия” тарафыннан тәкъдим ителгән, 1 депутат ЛДПРдан, 13 депутат үз-үзләрен тәкъдим иткән. Шулай итеп, бишенче чакырылыш Дәүләт Советында өч сәяси партия вәкиле керде. 

Депутат Светлана Захарова әлеге мәгълүмат буенча фикер алышулар ачмаска, ә сораулар бирү белән генә чикләнергә бигән тәкъдим кертте. Парламент бу тәкъдимне хуплады. Шуннан соң УСК Рәисе депутатлар Хафиз Миргалимов, Артем Прокофьев һәм Александр Комиссаров сораган сорауларга җавап бирде. 

Нәтиҗәдә бишенчче чакырылыш Дәүләт Советы депутатларын сайлау турындагы мәгълүмат исәпкә алынды.
Дәүләт Советы депутатлары ТР Дәүләт Советы Рәисе итеп Фәрит Мөхәммәтшинны сайлады.

Татарстан парламенты җитәкчелегенә ике кандидат: Фәрит Мөхәммәтшин (“Бердәм Россия” сәяси партиясе) һәм Хафиз Миргалимов (“КПРФ” сәяси партиясе) тәкъдим ителгән иде. 

Яңа спикерны сайлау яшерен рәвештә электрон тавыш бирү юлы белән башкарылды. 

ТР Дәүләт Советы Рәисе итеп сайланган Фәрит Мөхәммәтшин кандидатурасын яклап 88 депутат тавыш бирде. Хафиз Миргалимов исә 8 депутатның тавышын җыя алды.

Фәрит Мөхәммәтшинны Татарстан Республикасы Президенты Рөстәм Миңнеханов тәбрикләде. "Сезнең киләчәктә дә парламент белән уңышлы идарә итеп, аны Татарстан үсешенә юнәлтәчәгездә шигем юк. Сезнең хуҗалык эшләрендә, Хөкүмәттә һәм парламентта эш тәҗрибәгез бик бай", - дигән сүзләр белән мөрәҗәгать итте Рөстәм Миңнеханов.

Президент ассызыклаганча, республиканың үсеше уңышлары хакимиятнең барлык тармакларының җайга салынган хезмәттәшлегенә нигезләнә. "Мин бу хакта гел кабатлап киләм. Бу эш киләчәктә дә дәвам иттерелергә тиеш", - диде Рөстәм Миңнеханов һәм Фәрит Мөхәммәтшинны котлап, изге теләкләрен җиткерде. 

Фәрит Мөхәммәтшин исә үзенә карата булган ышаныч өчен рәхмәтен ирештерде. "Бу өметне акларга тырышырмын, дәүләт, муниципаль хакимият органнары эшчәнлегенең алга таба да уңышка китерүенә омтылачакмын", - дип вәгъдәләде ул.

Татарстан Республикасы Премьер-министры урынбасары итеп Васил Шәйхразиевне билгеләп куюны депутатлар белән килештерделәр.

 Васил Шәйхразиев моңа кадәр Яр Чаллы шәһәре муниципаль берәмлеге Советы рәисе, Яр Чаллы шәһәре мэры булып эшләгән иде. 
1963 елның 3 февраляендә туган. Хезмәт юлын «Автозаводстрой» кран юлларында монтер булып башлаган. Төрле елларда “Чаллыбанк”, “Чаллы” финанс кампанияләрендә җитәкчелек иткән. Соңрак Яр Чаллы хакимияте администрациясендә җитәкче постларда булган.

Татарстан Республикасы Дәүләт Советы Рәисе урынбасарлары вазифасына Юрий Камалтынов һәм Римма Ратникова, Дәүләт Советы Секретаре вазифасына Лилия Маврина сайланды.

Әлеге вазифаларга кандидатларны  ТР Дәүләт Советы спикеры Фәрит Мөхәммәтшин тәкъдим итте. Кандидатлар өчен  утырышта катнашучыларның күпчелеге тавыш бирде. 

Юрий Камалтынов 2005 елдан алып 2013 елга кадәр ТР Президент Аппараты белән җитәкчелек итте. 2013 елдан 2014 елның сентябренә кадәр ТР Премьер-министры урынбасары вазифасын башкарды. Агымдагы елның сентябрендә ТР Дәүләт Советы депутаты итеп сайланды. 

Римма Ратникова 2004 елдан бирле өченче һәм дүртенче чакырылыш Дәүләт Советы Рәисе урынбасары булып эшләде. 

Лилия Маврина парламент Секретаре вәкаләтләрен 2009-2014 нче еллар дәвамында IV чакырылышта да башкарган иде.

Беренче утырышта Татарстан Республикасы Дәүләт Советы комитетлары төзелде һәм тәнәфес вакытында узган комитет утырышларында аларның рәисләре сайлап куелды. 

Дәүләт корылышы һәм җирле үзидарә комитеты белән Альберт Хәбибуллин, Законлылык һәм хокук тәртибе комитеты белән Шакир Яһүдин, Бюджет, салымнар һәм финанс комитеты белән Леонид Якунин, Икътисад, инвестицияләр һәм эшкуарлык комитеты белән Рафис Борһанов, Экология, табигатьтән файдалану, агросәнәгать һәм азык-төлек сәясәте комитеты белән Таһир Һадиев, Социаль сәясәт комитеты белән Светлана Захарова, Мәгариф, мәдәният, фән һәм милли мәсьәләләр комитеты белән Разил Вәлиев җитәкчелек итәчәк. 

Комитетлар төп юнәлешләр буенча закон проектларын эшләүне, Татарстан Республикасы Дәүләт Советы каравына керә торган мәсьәләләрне алдан карауны һәм әзерләүне, законнарның һәм Татарстан Республикасы Дәүләт Советы норматив хокукый актларының үтәлүен һәм башкарылуын гамәлгә ашырачаклар.
Утырышта Россия Федерациясе Федераль Җыенының Федерация Советы әгъзасы — ТР Дәүләт Советыннан вәкил вәкәләтләрен билгеләделәр. 

Бу урынга Илдус Тәлгать улы Әхмәтҗанов сайланды. “Бу минем өчен бик зур дәрәҗә һәм сезнең ышанычны акларга тырышырмын”, - диде ул бу уңайдан. 

Вәкил электрон яшерен тавыш бирү юлы белән сайланды. Аның кандидатурасын яклап 90 депутат тавыш бирде.

ТР Дәүләт Советы Президиумы, ТР Дәүләт Советы Рәисен, аның урынбасарларын һәм Татарстан Республикасы Дәүләт Советы Секретарен кертеп, Татарстан Республикасы Дәүләт Советының 13 депутаты составында төзелде: Ирина Бакова,  Разил Вәлиев, Рәфкать Кантюков, Татьяна Ларионова, Хафиз Миргалимов, Рөстәм Мөхәммәдиев, Мәгъсүм Сәлахов, Лотфулла Шәфигуллин, Леонид Якунин  .

	Дәүләт Советының икенче утырышы


9 октябрьдә С. Сәйдәшев исемендәге Зур концертлар залында ТР бишенче чакырылыш Дәүләт Советының икенче утырышы ачылды. Көн тәртибенә бер мәсьәлә - Татарстан Президентының Дәүләт Советына республиканың эчке һәм тышкы торышы турында юлламасы кертелгән иде.

Юлламада республиканың иҗтимагый-сәяси, икътисади тормышына һәм спортка, мәгариф һәм сәламәтлек саклауга кагылышлы мәсьәләләр күтәрелде. Рөстәм Миңнеханов әлеге юнәлешләр буенча тирәнтен анализ ясап, социаль-икътисади проблемаларны хәл итү юлларын күрсәтте. 

Республика башлыгы чыгышын тәмам иткәннән соң Татарстан Республикасы Дәүләт Советы Рәисе Фәрит Мөхәммәтшин Рөстәм Миңнехановка Татарстанда барган социаль-икьтисади һәм сәяси хәлләргә тәфсилле анализы өчен зур рәхмәт белдерде. 

«Татарстан Республикасы Президенты Юлламасы республикада идарә итүче дәүләт һәм муниципаль хакимиятнең эшчәнлеге программасы нигезе булып тора. Анда якын киләчәктә Татарстанны үстерү буенча өстенлекле юнәлешләр һәм максатлар аныкланган. Тиз арада Дәүләт Советы һәм республика хөкүмәте тарафыннан Юлламаны тормышка ашыру чаралары эшләнәчәк», – диде Фәрит Мөхәммәтшин. 

«Бишенче чакырылыш Дәүләт Советы депутатларына шуны әйтергә телим, безнең алда тиз арада закон чыгару процессына катнашып китү бурычы тора. Узган чакырылышларда тупланган бай тәҗрибәне куллану зарур , – диде республика парламенты башлыгы. – Парламенттан, тормыш таләбеннән чыгып, икътисади һәм инновацион үсешне арттыра, халыкның яшәвен-көнкүрешен яхшырта алырлык закон актларын булдыруга төп игътибарны юнәлтү сорала». 

Фәрит Мөхәммәтшин, Татарстан Президенты куйган бурычларны тормышка ашыру чараларының иң әһәмиятлесе буларак, бюджет процессына беренчел игътибарны юнәлтү кирәклегенә басым ясады. 

Утырышта Татарстан Республикасы Президенты Рөстәм Миңнеханов, Татарстан Дәүләт Киңәшчесе Минтимер Шәймиев, ТР Премьер-министры Илдар Халиков, министрлык һәм ведомство җитәкчеләре, ТР Президент Аппараты, Дәүләт Советы, Хөкүмәте хезмәткәрләре, республиканың муниципаль берәмлек башлыклары, җирле үзидарә органнары, ММЧ җитәкчеләре катнашты.

	Дәүләт Советының өченче утырышы


30 октябрьдә ТР V чакырылыш Дәүләт Советының өченче утырышы ачылды. Аның эшендә Татарстан Республикасы Президенты Рөстәм Миңнеханов, ТР Дәүләт Киңәшчесе Минтимер Шәймиев катнашты. 

Президиум көн тәртибенә 54 мәсьәлә тәкъдим иткән иде. Депутатлар 2015 елга һәм 2016-2017 еллардагы планлы чорга ТР бюджеты проектын беренче укылышта караячак. Моннан тыш, 2014 елга һәм 2015-2017 еллардагы планлы чорга кабул ителгән ТР бюджетына, шулай ук ТР Бюджет кодексына төзәтмәләр каралган. 

Кайбер депутатларның тәкъдимнәре буенча сессиядә каралачак сораулар саны арттырылды. Татарстан Республикасы Дәүләт Советының законлылык һәм хокук тәртибе комитеты рәисе Шакир Яһудин өстәмә 9 мәсьәлә кертүне сорады. ТР Дәүләт Советының Мәгариф, мәдәният, фән һәм милли мәсьәләләр комитеты рәисе Разил Вәлиев ТР Милли китапханәсе төзелеше проекты буенча мәсьәлә кертүне сорады. Тик парламент рәисе Фәрит Мөхәммәтшин әлеге мәсьәлә буенча тиешле документлар һәм әзерлек булмаганлыктан, бу сорауны кертү урынсыз булыр, дип белдерде. Бу мәсьәләнең алдагы утырышларда каралачагына ышандырды.
Депутатлар беренче сорау итеп тугыз суд участогына җәмәгать судьялары сайлауны карадылар. Шулай ук Адвокатлар палатасының квалификация комиссиясе составына Дәүләт Советыннан ике вәкил сайлау турында да карар кабул ителде.

Сайлап алу һәм килештерү чараларын узган кандидатларны депутатлар игътибарына ТР Югары суды Рәисе урынбасары Рамил Шәрифуллин тәкъдим итте. Законлылык һәм хокук тәртибе комитетының уңай карары белән аның рәисе Шакир Яһудин таныштырды. Аерым кандидатлар турында фикер алышуда депутатлар Хафиз Миргалимов һәм Николай Кольгин катнаштылар. Тавыш бирү юлы белән сайланган судьяларны Дәүләт Советы Рәисе Фәрит Мөхәммәтшин котлады һәм аларны үз вазифаларын лаеклы башкарырга өндәде. 

Аннары парламентның профиль комитеты тәкъдиме белән, депутатлар Тимур Сергеевны һәм Роберт Шәймардановны ТР Адвокатлар палатасының квалификация комиссиясе составына Дәүләт Советыннан вәкилләр итеп сайладылар.
Татарстанда муниципаль берәмлекләрнең җирле үзидарә органнарына Татарстан Республикасының сәламәтлек саклау өлкәсендә аерым дәүләт вазыйфаларын тапшыру турында” ТР Законына үзгәрешләр кертү турында” ТР законы проекты Дәүләт Советы тарафыннан тулаем кабул ителде. Закон проекты турында мәгълүмат белән депутатлар каршында ТР Сәламәтлек саклау министры Адель Вафин чыгыш ясады.

Министр, хәзерге вакытта табиб рецепты белән өч яшькәчә балаларны махсус сөт продуктлары һәм катнашмалар белән тәэмин итү тәртибенең көйләүгә мохтаҗ түгеллегенә нигезләнеп, берничә закон актын гамәлдән чыгарырга мөмкин, дип аңлатты. Документ республика парламентының профиль комитетында яклау тапкан – бу турыда үз чыгышында Социаль сәясәт комитеты рәисе Светлана Захарова сөйләде. Закон проектына карата депутатларда сораулар тумады һәм ул беренче һәм өченче укылышларда кабул да ителде.
Киләсе 2015 елга Татарстан Республикасы бюджеты проекты социаль юнәлешкә йөз тотачак, бу өлкәгә игътибар хәтта берникадәр көчәйтелә дә. Бу хакта бүген бишенче чакырылыш ТР Дәүләт Советының өченче утырышында билгеләп үтелде. Депутатлар "2015 елга һәм 2016-2017 еллар план чорына Татарстан Республикасы бюджеты турында" ТР Законы проектын беренче укылышта карады. 

Республиканың социаль-икътисадый үсеше фаразлары турындагы доклад белән ТР икътисад министры Артем Здунов чыгыш ясады. Ул ТР бюджеты проекты параметрларының агымдагы күрсәткечләрдән үзгә булуын шәрехләп узды. 2015 нче елга ТР бюджеты проектында билгеләнгән нефтьнең экспорт бәясе баррелена 100 доллар тәшкил итә, доллар курсы – 37 сум. Хәзерге вакытта нефть бәясе 1 баррель өчен 85 доллардан гыйбарәт, ә доллар курсы инде якынча 43 сумга җитте. Артем Здунов сүзләренә караганда, әйдәп баручы финанс институтлары экспертлары нефтькә бәянең кимүе озакка сузылмаячак дип саный. Якындагы 5 елда аналитиклар нефть бәясе 1 баррель өчен 100 доллар тирәсе булыр дип фаразлый. 

Министр ТР җитәкчелеге тарафыннан киләчәктә икътисади үсешкә этәргеч бирергә тиешле чаралар күрелгәненә тукталып, муниципалитетларда сәнәгать мәйданчыклары төзелеше, нефть эшкәртү һәм нефть химиясе өлкәсендә җитештерүчәнлек үсеше, кече һәм урта эшмәкәрлеккә ярдәм уңай йогынты ясаячагына ышанычын җиткерде. 

Артем Здунов әйтүенчә, 2015 елга Татарстанның тулаем төбәк продукты 1 трлн 750 млрд сум күләмендә булыр дип көтелә. Агымдагы елда аның 1 трлн 630 млрд сум күләмендә булуын исәпкә алганда, үсеш 102 процент тәшкил итә. 2016 һәм 2017 елларга ТР тулаем төбәк продукты күләме үсеше 103,2 һәм 103,5 процентка тәңгәл булыр дип фаразлана. 

Министр фикеренчә, РФ икътисадына инвестицияләр ташкынының кимүе, тулаем алганда, республикага инвестицияләр җәлеп итүдә чагылыш табарга тиеш дигән сүз түгел. "Алабуга" махсус икътисади зонасына җәлеп ителә торган инвестицияләр күләменең артуы шул турыда сөйли. 

Әлеге мәсьәлә буенча шулай ук ТР финанслар министры Радик Гайзатуллин чыгыш ясады. Ул хәбәр иткәнчә, 2015 елга ТР консолидацияләнгән бюджеты керемнәренең гомуми күләме 181,6 млрд сум тирәсе булачак, ә чыгымнарның 186,9 млрд сум булуы көтелә. Дефицит якынча 5,3 млрд сум тирәсе. Киләсе елга ТР бюджеты керемнәре 147,6 млрд сум, ә чыгымнар 153 млрд сум булыр дип ниятләнә. 

2016 елга килгәндә, консолидацияләнгән бюджет керемнәре 190,3 млрд сум күләмендә билгеләнгән, чыгымнарның 198,1 млрд сум булуы планлаштырыла. Бюджет кытлыгы 7,8 млрд сум булачак. Республика бюджеты керемнәре 154 млрд сум, чыгымнары 162,5 млрд сум булыр дип көтелә. Бюджет дефициты – 8,5 млрд сум. 

2017 елда исә ТР консолидацияләнгән бюджетның керем өлеше 198,3 млрд сум дип, ә чыгым өлеше 210,9 млрд сум күләмендә билгеләнгән. Бюджет кытлыгы – 12,6 млрд сум. Республика бюджеты керемнәре 160,3 млрд сум, ә чыгымнары 174,2 млрд сум булачак. Бюджет дефициты – 13,9 млрд сум. 

Радик Гайзатуллин аңлатканча, бюджет проектында дефицит күрсәткеченең үсүе РФ Президентының "май" Указларын үтәүгә сарыф ителгән чыгымнарның артуы белән бәйле. "Тулаем алганда, ТР бюджетының социаль билгеләнеше сакланган һәм хәтта көчәйтелгән дә. 2017 елда социаль-мәдәни өлкәгә бюджет чыгымнарының гомуми күләме чыгымнар өлешенең 72 проценты дәрәҗәсендә булырга тиеш", - дип белдерде министр. 2014 елда исә ТР бюджетында социаль-мәдәни өлкәгә гомуми чыгымнарның 63 проценты туры килә.
"2015 елга, 2016 һәм 2017 еллар план чорына Татарстан Республикасы бюджеты турында" закон проектын беренче укылышта караган вакытта, депутатлар үз фикерләре белән чыкты. Бүген бюджет проектын карау бишенче чакырылыш ТР Дәүләт Советының өченче утырышы көн тәртибенә кертелгән иде. 

ТР Дәүләт Советының мәгариф, мәдәният, фән һәм милли мәсьәләләр комитеты рәисе Разил Вәлиев чыгышында "Мәдәният елы" дәвамында рсепубликада башкарылган эшләргә күзәтү ясап, киләсе "Әдәбият елы"на зур өметләр баглады, булган проблемаларга тукталды. 

Аның әйтүенчә, Мәдәният елын үткәрү буенча республика һәм район-шәһәр күләмендә планнар корылды, программалар төзелде, бу чараларны үткәрү өчен, республика бюджетыннан сыгып алып 49 миллион сум акча да бүлеп бирелде. "Быелгы мәдәният елының иң зур казанышы дип, мин авылларда моңа кадәр күрелмәгәнчә мәдәният йортларының күпләп төзелүен атар идем. Мәктәпләрне төзекләндерү, балалар бакчалары төзү, ФАПлар, полиция йортлары биналарын салу белән беррәттән, яңа төзелгән мәдәният йортлары да килеп кушылгач, инде өметсезлеккә бирелеп барган авылларның йөзе бераз яктырып киткәндәй булды. Киләчәктә бу хәрәкәт дәвам итеп, авылларны юллы да итә алсак, андагы халыкны эшкә тиендерсәк, күпчелек авылларыбызны саклап кала алыр идек..." - дип белдерде Разил Вәлиев. 

Депутат фикеренчә, мәдәниятебезне югары дәрәҗәгә күтәрү өчен, бер “Мәдәният елы” гына бик аз. "Быел башланган эшләрне эзлекле дәвам итеп, спортка һәм мәгарифкә булган өстенлекле карашны киләчәктә мәдәнияткә дә күчерә алсак, җәмгыятебезнең, халкыбызның сыйфат дәрәҗәсе бер башка үсәчәгенә шигем юк. Моның өчен, беренче чиратта, инде ничә еллар ремонт көтеп яткан клубларыбызны, китапханәләребезне, музейларыбызны, сәнгать һәм музыка мәктәпләрен ипләргә-сипләргә, җиһазлар белән тәэмин итәргә, Чаллыдагы, Түбән Камадагы бинасыз театрларыбызны биналы итәргә, җәмгыятьтә тәрбия мәсьәләсенә игътибарны бермә-бер арттырырга кирәк", - дип ассызыклады Разил Вәлиев. 

Комитет рәисе билгеләп узганча, галимнәр үз милли традицияләре, халык педагогикасы нигезендә тәрбияләнгән балалар арасында хокук бозуларның, җинаятьләрнең азрак булуын әйтәләр. Мәсәлән, Казандагы 2 нче татар гимназиясе укучылары арасында тәртип бозучы балаларның бөтенләй булмавы нәкъ шул турыда сөйли. "Димәк, безгә милли мәгариф системасына игътибарны арттырырга, милли мәктәпләрнең матди нигезен ныгытырга, барлык мәктәпләрдә даими төстә “әхлак дәресләре” үткәрергә вакыт җиткәндер. Инде 20 ел буена иске балалар бакчасында гомер итүче Казанның 18 нче татар гимназиясе, тәрбия һәм белем бирү өлкәсендә зур уңышларга ирешкән “Радуга” – “Салават күпере” кебек милли мәктәпләр кысан биналарда михнәт күреп яшәргә тиеш түгелдер", - дип басым ясады Разил Вәлиев. 

Депутат мәдәният белән мәгарифкә ярдәм итүнең, аларга өстәмә куәт бирүнең әлегә файдаланылмаган мөмкинлекләре бар дип саный. "Мәсәлән, соңгы елларда республикабыздагы эре предприятиеләр, холдинглар, компанияләрнең матди ярдәме белән спорт командаларыбыз күзгә күренеп җанланды, Россиядә, хәтта халыкара күләмдә зур җиңүләргә иреште. Ә ни өчен мондый тәҗрибәне мәдәният, мәгариф һәм фән өлкәсенә дә күчермәскә? Мәдәният белән мәгарифнең, фәннең кеше тормышында тоткан роле, урыны һич кенә дә спортныкыннан ким түгел, ләбаса. Россия һәм Татарстан законнары буенча хосусый, ягъни, дәүләтнеке булмаган мәктәпләр, уку йортлары ачу рөхсәт ителә, әле шуның өстенә андый мәктәпләр өлешчә дәүләт бюджеты хисабына да финанслана. Ә без һаман бөтенесен дә дәүләт үз җилкәсенә алырга, бөтен нәрсә дә бары тик бюджет хисабына эшләнергә тиеш, дип, көтеп ятабыз", - дигән фикерләре белән уртаклашты ул. Разил Вәлиев Татарстанда меценатларның мәктәпләр төзү эшенә ашкынып тормавына борчылуын белдерде. "Төркиядә һәм алга киткән Көнбатыш илләрендә хосусый мәктәпләр барлык мәктәпләрнең уртача 40-50 процентын тәшкил итә, диләр. Ә безнең республикада үз акчасына мәктәп яисә гимназия төзеткән берәр меценатны беләсезме? Бездә дә бар бит, югыйсә, андый хәлле кешеләр, ләкин алар нигәдер әле һаман мәчет һәм чиркәү салудан ары китә алмыйлар. Ә мәктәп салу, Изге китапларда язылганча, мәчет яисә чиркәү салу кебек үк игелекле, изге эш санала, югыйсә", - диде ул. 

Киләсе 2015 ел Россиядә “Әдәбият елы” дип игълан ителде. "Монысына да бик сөендек, чөнки әдәбият мәдәниятнең иң мөһим өлеше, умыртка сөяге, димәк, киләсе ел быелгы елның дәвамы булыр, дип өметләнәбез. Әдәбият-сәнгать өлкәсендә исә чишеләсе мәсьәләләребез, проблемаларыбыз гаять күп, һәм алар елдан-ел ишәя генә бара.", - дип ассызыклады депутат. Аларның иң зурысы – әдәбият-мәдәният хезмәткәрләренә түләү, аларның хезмәтенә бәя бирү мәсьәләсе. Бүген республикада мәдәният хезмәткәрләренең уртача эш хакы мәгариф хезмәткәрләренекеннән ике мәртәбә ким булуны аңлап та, аңлатып та булмый, дип зарланды Р. Вәлиев. Ул бүген иҗат кешесенә гонорар түләү хәерче сәдакасыннан да түбәнрәк дәрәҗәгә төште, дип ачынды. "Гонорар – иҗат кешесенең тормыш чыганагы, гаять катлаулы һәм теләсә-кемнең кулыннан килми торган эш өчен түләү икәнне аңлыйм дисәң, үзеңә дә алар хәленә керергә, төннәр йокламыйча повестьлар, романнар, пьесалар, симфонияләр, опералар язып карарга, җырлар, картиналар иҗат итәргә кирәктер, ахрысы. Билгеле инде, аз түләнгән һөнәрнең җәмгыятьтә дәрәҗәсе төшә, шуңа күрә бүгенге яшьләр үз язмышларын андый хезмәткә багышларга атлыгып тормый. Нәтиҗәдә, соңгы елларда профессиональ сәнгатькә килүче яшьләребез күзгә күренеп кимеде, алар акчалырак, төшемлерәк һөнәрләр сайлау аркасында, бушаган урынны “уртакул” иҗатчылар, шабашниклар тутырды, сәнгатьтә үзешчәнлек канат җәя башлады", - дип белдерде Разил Вәлиев. 

Комитет рәисе сайлау алды очрашуларында гражданнарның мәктәпләрдә, балалар бакчаларында, мәдәният учреждениеләрендә кече персоналның – техник хезмәткәрләрнең хезмәт хакы үтә бәләкәй булуыннан зарланганын да искәртеп узды. 

"Киләсе ел Россия күләмендә “Әдәбият елы” дип игълан ителсә, безнең Татарстаныбызда ул “Парклар һәм скверлар” елы булачак. Монысы да бик хуп. 

Киләсе ел бюджетының иң зур өлеше социаль юнәлешкә, бигрәк тә мәгарифкә тәгаенләнү, республикабызның киләчәктә дә үсештә булачагына өмет уята. Чөнки дөнья тәҗрибәсе бары тик мәгарифкә, мәдәнияткә, фәнгә зур игътибар биргән илләрнең генә алгы рәткә чыгуын күрсәтә", - дип төгәлләде Разил Вәлиев чыгышын. 

Депутат бюджет проектына конкрет төзәтмәләрнең икенче укылышка әзерләгәндә тәкъдим ителәчәген әйтте .

2015 елга Татарстан Республикасы Мәҗбүри медицина иминияте территориаль фонды бюджеты керемнәре 37 млрд. 703,9 млн. сум күләмендә формалаштырылган, 2016 һәм 2017 еллар план чорына керемнәр 39 млрд. 750,9 млн. сум һәм 44 млрд. 137,2 млн. сум тәшкил итәр дип фаразлана. Бу хакта бүген бишенче чакырылыш Дәүләт Советының өченче утырышында Татарстан Республикасы мәҗбүри медицина иминияте территориаль фонды директоры Алсу Мифтахова хәбәр итте. 

"2015 елга, 2016 һәм 2017 еллар план чорына Татарстан Республикасы Мәҗбүри медицина иминияте территориаль фонды бюджеты турында"гы 2-5 номерлы ТР Законы проекты беренче укылышта кабул ителде. 

Алсу Мифтахова әйтүенчә, бюджет керемнәре өлешенең төп чыганаклары булып Федераль мәҗбүри медицина иминияте фонды субвенцияләре һәм Татарстан Республикасы бюджетыннан бюджетара трансфертлар тора. 

2015 елга федераль мәҗбүри медицина иминияте фонды бюджетыннан субвенцияләр күләме 30 млрд. 683,1 млн. сум күләмендә фаразлана, 2016 һәм 2017 еллар план чорына субвенцияләр 32 млрд. 415,9 млн. сум һәм 35 млрд. 748,4 млн. сум тәшкил итәчәк. 

Фонд бюджетында исәпкә алынган Татарстан Республикасы бюджетыннан бюджетара трансфертлар суммасы 2015 елга – 6 млрд. 650, 7 млн сум, 2016 елга – 6 млрд. 948,3 млн. сум һәм 2017 елга 7 млрд. 985,5 млн сум тәшкил итәчәк, шул исәптән түбәндәгеләргә каралган: медицина хезмәтләре күрсәтүне бер каналлы финанслауны гамәлгә ашыруга: 2015 елга – 6 млрд. 554,4 млн. сум һәм 2016 һәм 2017 елларга – 6 млрд. 847, 7 млн. сум һәм 7 млрд. 880,5 млн. сум; максатчан программаларны гамәлгә ашыруга: 2015 елга – 96,3 млн. сум, 2016 елга – 100,6 млн. сум һәм 2017 елга – 105 млн. сум. 

"2015 елга фонд бюджеты чыгымнары 38 млрд. 641,1 млн. сум күләмендә билгеләнә, 2016 һәм 2017 еллар план чорына чыгымнар 39 млрд. 821,9 млн. сум һәм 44 млрд. 137,2 млн. сум тәшкил итәчәк", – дип белдерде Алсу Мифтахова. 

Киләсе елга медицина хезмәтләре күрсәтү өчен түләүгә 38 млрд. 447,6 млн. сум, 2016 елда 39 млрд. 625,3 млн. сум. 2017 елда 43 млрд. 938,4 млн. сум акча юнәлдерү планлаштырыла.

“Бюджет ул - “тере” закон, һәм һәрвакыт үзгәреп тора. 2015 нче елга бик тә җиңел булмаган икътисади шартларда кабул ителгән бюджет аеруча да үзгәрүчән һәм аның һәр тиененә кадәр санап бетерү мөмкин түгел. Кабул ителәчәк бюджетның кытлыгы да зур”, - диде ТР Дәүләт Советы Рәисе Фәрит Мөхәммәтшин бүген өченче утырыш арасында уздырылган матбугат конференциясендә. Шул ук вакытта ул икътисадның бүгенге шартларында кытлыксыз бюджет кабул итеп булмавына да басым ясады. 

Моңа Россиянең Украина белән төзеләчәк килешүләре, нефть бәясе һ.б. бәйле булачагын да искәртеп, республика парламенты башлыгы болай диде: “Безнең максат – татарстанлыларның тормыш дәрәҗәсе түбәнәюгә юл куймау”. 

Киләсе елга булачак муниципаль һәм Президент сайлаулары да өстәмә чыгымнар таләп итүен, узган елда эшләп килгән 25 программаның эшчәнлеге дәвам иттерелүен, бюджет акчаларын кирәкле юнәлештә генә сарыф итәргә кирәклеге хакында да әйтеп үтте Фәрит Мөхәммәтшин. 

Бюджет кытлыгы, ул кытлыкны нәрсә белән тутырырга дигән сораудан да куркынычрак түгелдер дип саныйм. Яңа инвесторлар эзләргә, килешүләр төзергә кирәк. Федераль үзәк бюджетны нефть бәясен 100 доллардан исәпләп, бюджетны формалаштыра, ә чынлыкта исә нефть 86 доллар гына тора. Бу да бюджетка зур йогынты ясый. Шуңа да федераль бюджеттан безгә ярдәм булыр дип ышанып калабыз”, - диде парламент башлыгы.
ТР Премьер-министры урынбасары – ТР Информатизацияләү һәм элемтә министры Роман Шәйхетдинов депутатлар каравына “ТР дәүләт органнары һәм ТР җирле үзидарә органнары эшчәнлеге турында мәгълүматның ачыклыгын тәэмин итү турында” закон проектын тәкъдим итте. Документ беренче укылышта кабул ителде.

Үз чыгышында министр закон проектының шундый ук федераль закон нигезендә эшләнгәнлеген ассызыклады. Әлеге закон проекты ТР дәүләт органнары һәм ТР җирле үзидарә органнары эшчәнлеге турында мәгълүматның формаларын ачыклый, мәгълүмат биргәндә дәүләт телләренең кулланылышын һәм мәгълүмат төрләре исемлеген исәпкә ала. Язмача таләпкә җавап та язмача бирелә, диелә документта. Телдән мәгълүмат шәхси кабул итү вакытында гына бирелә. Барлык мәгълүмат Татарстанның дәүләт телләрендә бирелә ала. 

Профильле комитетның закон проекты турындагы уңай карары белән депутатларны Дәүләт корылышы һәм җирле үзидарә комитеты рәисе Альберт Хәбибуллин таныштырды.
ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге һәм “Татар-информ” мәгълүмат агентлыгының уртак басмасы

«Парламентские вести» («Парламент хәбәрләре») бюллетененең электрон версиясен Татарстан Республикасының мәгълүмат челтәрендә табарга (“Документлар әйләнеше” программасы) яки матбугат хезмәтендә заказ бирергә мөмкин.

Электрон версия министрлыклар һәм ведомстволарга, массакүләм мәгълүмат чаралары редакцияләренә, шулай ук мәгълүматларны тапшыруның корпоратив челтәре буенча республика шәһәрләре һәм районнарына муниципаль берәмлекләр советы депутатлары һәм администрацияләр өчен җибәрелә.   

“Парламент хәбәрләре”нең Интернеттагы адреслары:
www.gossov.tatarstan.ru  һәм www.tatar.ru/gossovet.html
НОМЕРНЫ ӘЗЕРЛӘДЕЛӘР:

Дәүләт Советы Аппараты хезмәткәрләре катнашында Резида МАКУЕВА, Җәүдәт ЮНЫСОВ, Чулпан ӘХМӘТОВА, Айгөл ЗАЛЕГДИНОВА, Ольга БЛАГОДАРОВА. 

     ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге 

Тел.: 267-64-90, 267-64-91, 267-64-92, 267-64-93, факс 292-85-98

Почта адресы: 420060, Казан, Ирек мәйданы, 1 йорт, Дәүләт Советы.

Электрон почта – pressa@gossov.tatarstan.ru

